
        
            
                
            
        

    
	Ц. Дамдинсүрэн

	 

	МАРШАЛ ЧОЙБАЛСАНГИЙН БАГА НАС

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Дэд боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.



	
НЭГ

	 

	Монголын уудам тал нутаг нь малын сайхан бэлчээр тул монголын малын олонх нь тэнд оршино. Дорнод монголын тал нутагт Онон, Хэрлэн, Улз гэдэг мөрнүүд урсаж, хязгааргүй сайхан тал нутгийг усаар тэжээн элбэг тэгш болгоно.

	Манай монголын ард түмнийг гадаад дотоодын харгисуудын гараас салгаж, эрх чөлөөт шинэ Монгол улсыг тогтоон, бидэнд эрх жаргалыг олгосон баатар эр Сүхбаатар, Чойбалсан хоёрын уг нутаг далай мэт уужим талд хонь далд ором өндөр өвс, зөөлөн хонгор салхинд усны долгион мэт халиурч байдаг болно.

	Энэхүү дэлгэр сайхан тал нутагт халх монголын нүүдэлчин ардууд нутаглаж байна. Тал нутаг хэдийгээр уужим тэнэгэр боловч талын монголчууд манж хятадын гарт гурван зуу шахам жил нухлагдан дарлагдаж бүгчимдэн зовж байсан. Талын чөлөөт амьсгал буддын шашны хар мананд ялагдсаар бас хэдэн зуун жил болов. Дэлхий дахинд нэр гарсан монголчууд 19-р зууны үе болоход бурхан чөтгөр хоёроос өөр юм бодохгүй, мөргөх шүтэхээс өөр хөтөлбөргүй, залхуу буурай аймаг болж ирэв. “Монголын голомт унтрав. Монголчууд сөнөв” гэж дэлхий дахинд цуурхан бичдэг болов. Гэтэл тал нутагт гашуудлын дууныг баясгалангийн инээдмээр солих заяатай, монголын голомтыг шинэтгэн сэргээх хувьтай нэгэн хүү 1895 онд Хэрлэнгийн цагаан талбай гэдэг газар байгаа өчүүхэн бор гэрт эмэгтэй Хорлоогоос төржээ. Энэ гэр болбол, одоогийн Дорнод аймгийн Очир-Баянмөнх сумын 5-р багийн бөгөөд тэр цагийн халхын Цэцэн хан аймгийн бэйс Сансрайдоржийн хошууны зүүн суврагачны отгийн огодог гэдэг Лхамжавын гэр байжээ. Энэ Лхамжав зүүн суврагачин гэдэг нэгэн гуулин сувраганд хамжлага болсон ардуудын тоонд орно.

	Монголын феодалууд ард түмнийг хувийн өмч мэт жижиглэн хуваан авч байсан ба алчуур хадаг мэт бие биедээ бэлэглэн өгдөг байжээ. Бас хэтрээд монголын ноёд, харъяат ардаа гууль зэс сувраганд хамжлага болгон өргөх болов. Ийм явдлын нэгэн баримттай гэрч нь суврагачин гэдэг отог болно. Монголын нүүдэлчин харц ард бүр хонь мал мэт цөм эзэдтэй байжээ. Олонх ардыг захирах эзэд нь хар шар феодал ноёд хүмүүс байв. Гэтэл энэ суврагачин отгийн эзэн нь гуулин суврага байна. Энэ суврагын гаралын тухай нутгийн ардын ярих нь “Урьд бэйс Сансрайдоржийн дээд үеийн нэгэн ноён нь Цэцэн ханы ойр төрлийн хүн байсан. Тэр ноён, Цэцэн ханаас тахих шүтээн гуйсанд гэгээн Цэцэн ханы хүүрийг түлж оршуулсан гэдэг нэгэн суврагыг өгчээ.

	Үүний хамт тэр сувраганд тахил хүндлэлийг үйлдэж явах ардуудыг харъяат аймгийн олон хошуунаас хуваарилан гаргуулж өгчээ. Тэр ноён суврагыг харъяат ардын хамт хүлээн авч хошуундаа аваачаад өөрийн өргөөний дэргэд тусгай торгон бүрээстэй том гэрийг барьж, мөн алтан суврагыг агуулан шүтдэг болсон ба түүний элдэв хүндлэлийн зардлыг цөм суврагачин отгоос гаргуулдаг болжээ. Суврагачин отог нь алтан сувраганы тахил хүндлэлийн зардлыг гаргахаас гадна, тэр хошууны ардын адил элдэв албан үүргийг нэгэн адил хүлээх болсон тул нэгэн ёсны давхар дарлал хүлээх болов. 

	Суврагачны нэгэн отог нь өсөж баруун зүүн суврагачин гэдэг хоёр отог болов. Зүүн суврагачин отгийн Лхамжавын дээд өвөг нэгэн онгорхой шүдтэй хүн анх суврагын хамжлага болж ирсэн бөгөөд түүнээс үүссэн тавиад өрх айлыг цөм онгорхойнхон гэж нутгийн ард хэлж заншжээ.

	Огодог Лхамжавын эцэг гурван хүүтэй, хоёр хүүхэнтэй байсан, ахмад хүү нь дээр дурдсан Лхамжав, хоёрдугаар хүү нь Мэнд, гуравдугаар нь эмэгтэй Хорлоо, дөрөвдүгээр нь эрэгтэй Жимээ, тавдугаар нь эмэгтэй Наран ийм таван хүү байжээ. Эд цөм нэгэн гэрт амьдран байтал дөрөвдүгээр хүү Жимээ гэргий авч өрх тусгаарлан аж төрсөн ба бусад дөрөв нь гэрийн дотор аж төрж явлаа. Онгорхойн үеэс эхлэн огодог хүртэл цөм гэр ядуу, мал цөөтэй явсан бөгөөд мөн Лхамжав эрэгтэй Жимээ нар анх баялаг айлд зарцлагдан амьдарч явжээ. Эд хэдийнээс нутгийн ардад сайн малчин нэртэй билээ. Байгаа хэдэн малаа сайтар арчилж өвс усыг тэнцүүлэн маллах тул бусдын царайг харж горьдохгүй амин тэжээлтэй болжээ. Ялангуяа энэ Лхамжав малын төлөө үнэхээр чармайдаг бөгөөд шөнө унтавч малыг зүүдэлдэг шударга томоотой малчин хүн байсан.

	Лхамжав нүүрээ үл угаана. Учир нь түүний нүүрнээс хэзээд хөлс урсаж явдаг ба хэдэн алчуур өвөртөлж үргэлж арчиж байх тул түүний нүүр ямагт цэвэрхэн байна. Лхамжав гараа үргэлж угаадаг бөгөөд гараа үл угаахыг бузар хэрэг гэж цээрлэн үзнэ. Лхамжав, Мэнд, эмэгтэй Хорлоо, Наран нар нэг гэрт амьдарч байтал эмэгтэй Наран нэгэн нөхөртэй сууж тусгаарлан яваад дараа эрэгтэй нөхрөөс салж төрхөмдөө ирэхэд ах Лхамжав нар тусгай гэр бэлтгэн өгч аж төрүүлэв.

	Үндсэн гэртээ үүрд оршиж байсан Хорлоо хүний эхнэр болсонгүй, гэртээ байсаар хоёр хүү, хоёр охин төрүүлжээ. Түүний их хүү Шарав одоо 57 настай, түүний охин Наран одоо 53 настай Дорнодын тал нутагт энх мэнд аж төрж явна. Гуравдугаар хүүхэд эмэгтэй байсан боловч бага насандаа бие баржээ. Дөрөвдүгээр хүү Чойбалсан болно.

	Чойбалсан, эхийнхээ нэрийг өөрийн нэртэй ямагт холбож дурсаж явахын тул эх Хорлоогийн нэрийг өөрийн овог болгож Хорлоогийн Чойбалсан гэнэ. Чойбалсан ах ба эгчийн хамт цөм бутач төрсөн хүүхэд ажээ. Бутач гэгч эхийг богтлон авсан буюу илэрсэн эцэггүй хүүхдийн нэр болно.

	Хуучин эзэрхэг феодалын үед эмэгтэй хүн бусдын эхнэр болоогүй атал гэртээ бутач хүүхэд төрүүлбэл элэглэх шоовдорлох зэргээр хавчдаг байсан билээ. Иймийн тул бутач төрсөн хүүхдийг эх нь самуун садар нэр зүүхээс айж бусдад далдуур үрчлүүлдэг ба хэрэв авах эзэн эс олдвол хээрийн нүхэнд амьдаар хаяж үхүүлдэг удаа ч байжээ.

	Эмэгтэй Хорлоо ийнхүү хүний эхнэр бололгүй хэдэн хүүхэд төрүүлсэндээ нэгдүгээрт олны зэмлэлээс ичиж, хоёрдугаарт дээд захиргаанаас байцаан асуухаас айж хоёр хүүг төрмөгц даруйд өсгөж өгнө үү гэж бусад хүнд гуйн өгчээ. Хоёр охиныг танил айлд бүрмөсөн үрчлүүлэн өгчээ. Иймийн тул хүү Чойбалсан тэр мөн нутгийн Бухан хүү гэгчийн эхийн гар дээр бойжиж өсөв. Энэхүү Бухан хүүгийн гэгч маш ядуулаг айл байсан ба Бухан хүү хожим их хүчтэй хүн болж наадамд барилдаж заан цолтой болоод Бухан заан гэж нэрлэгдэж явах болов.

	Бухан хүүгийн эх, нялх Чойбалсанг энхрийлэн тэжээж гурван нас хүрмэгц эх Хорлоод эргүүлэн өгөв. Чойбалсанг эх нь эргүүлэн аваад эмэгтэй дүү Нарандаа үрчлүүлэн өгчээ.Чойбалсан мэдээ ормогц Бухан хүүгийн эхийн гар дээр гурван нас хүртлээ байснаа сонсож, түүнийг өндөр ээж гэж дуудаж ирж очиж явна. Чойбалсан эхийн дүү Наранд ийнхүү үрчлэгдсэн боловч Хорлоо, Наран нар үргэлж айл байдаг тул эх Хорлоог таньж хоёр гэрийн хооронд ээлжлэн явдаг байв. Мөн ахмад хүү Шаравыг эх Хорлоо эргүүлэн авч өөрийн гар дээр өсгөсөн ба огодог Лхамжавыг нас бармагц түүний өрхийн тэргүүлэгч болгожээ.

	 


ХОЁР

	 

	Чойбалсангийн эх Хорлоо өндөр гуалиг биетэй, улаавтар царайтай, нүд шүд сайхантай, нэлээд цэвэрхэн хүүхэн байжээ. Энэхүү Хорлоо энгийн цагт даалимба ба чисчүү гадартай тэрлэг буюу хонины үзүүрсэг ба хурган дотортой дээл өмсөнө. Баяр наадмаар шинэ чисчүү дээл өмсөнө. Ажил сайтай, төв шударга зантай бөгөөд хүүхдээ сайн ажилч малч хүн болгохыг ямагт оролдоно. Хүү Чойбалсанг сайн малчин болгохын тул ямагт сурган хэлэх боловч занчих удаа төдий л тохиолддоггүй. Хүү Чойбалсан Бухан хүүгийн эх ба, эгч Нарангийн гар дээр өссөн боловч эх Хорлоогийн янаг сэтгэлийн халамж нь нарны гэрэл мэт хүрэлцэн очсоор байна. Чойбалсангийн бага цагт түүний гэр хориод адуу, гучаад үхэр, хоёр зуу гаруй хонь ямаатай байжээ.

	Бяцхан Чойбалсан, Хэрлэн мөрөнд хонь хургаа авчирч услаад таана, хиаг, хялгана, агь зэргийн шимтэй нарийн өвс ургасан цагаан талбай, Төхөм зэргийн тал нутагт бэлчээрлүүлэн явна. Мөн Хэрлэнгийн хөвөөнд байгаа Гурван баян гэдэг нүцгэн уулын орой дээр гарч уужим тал нутаг ба түүнд бэлчээрлэсэн олон сүрэг малыг ажиглан сонирхоно. Гурван баяны орчим ой модгүй боловч, хойд зүг зуу гаруй километр явбал сая ой модны захад хүрнэ.

	Чойбалсангийн гэрийн нутаглаж байдаг Гурван баян ба түүний энгэрийн Цагаан талбай болбол одоогийн Чойбалсан хотоос зүүн тийш зуу шахам километрийн цаана оршино.Тэнд өвс ургац сайтай бөгөөд их зуд болохгүй тул мал хохирох нь цөөн. Чоно ганцаар буюу бүлэглэн явж малыг иддэг ба түүнийг агнах боловч төдий л хорогдох төлөвгүй. Энэ нутагт цагаан зээр, үнэг,  хярс зэргийн ан үлэмж бий.

	Чойбалсангийн гэр хааяа Утаат гэдэг газар очиж нутаглана. Утаат гэдэг нутгийн газар доороос үргэлж халуун уур утаа бургилан савсаж байдаг тул Утаат гэж нэрлэжээ. Бяцхан Чойбалсан энэ газрын утаа униарыг ихэд сонирхон ажигладаг байв.

	Чойбалсанг дүрсгүй авир гаргавал эх Хорлоо, авга ах Жимээ, төрсөн ах Шарав нар аашлан загнана. Ах Шарав залуудаа дүү Чойбалсантай адилавтар энгийн бүдүүлэг төлөвтэй боловч хувцсандаа гамтай бөгөөд хувцсаа ямагт хиргүй цэвэрхнээр өмсөнө. Тэр үргэлж малыг дагаж арчлан үржүүлэхийг гол болгох ба өөрөө ажилд шаламгай тул зүгээр суух хүнийг жигшин үзнэ. Гэрт байвал тогоо барих, мал саах зэрэг ажлыг хийнэ. Мөн олон үг чалчихгүй, эрс шударга хүн болно. Ах Шарав дүү Чойбалсанг өөрийн адил томоотой сайн малч болгохыг оролдоно.

	Гэвч үргэлж олон үг яншаад байхгүй, ганц хоёр оновчтой үгийг хэлж сургана. Түүний үгийг эс хайхарвал заримдаа бага сага зодох байдал үзүүлнэ. Ерөнхийдөө Жимээ, Шарав нар нэгэн адил хэцүү чанга хүмүүс тул Чойбалсан баахан ширвээтэн эмээнэ.

	Чойбалсан ямагт тэдний үгийг дагаж тэднээс эмээж сурсан тул саяхан болтол ах Шаравын дэргэд тамхи татахгүй, элдэв үгийг эрээгүй ярьдаггүй байжээ. Бүр сүүлийн үед тамхийг илчилж татахаар болоход ам нь эвсэхгүй нүүр нь улайж аягүй мэт байсан гэнэ.

	Бяцхан Чойбалсан үеийн хүүхэдтэй төдий л тоглохгүй, ганцаар наадах дуртай байсан ба нэлээд хэрсүү мэт байтлаа заримдаа маш дүрсгүй мэт авир гаргана. Үеийн хүүхэдтэй учирвал тоглохын далимд шоглох буюу хувцсыг хааяа урна. Арваад нас хүрэхэд Чойбалсангийн дүрсгүй нь улам нэмэгдэж, үеийн хүүхэд байтугай, гэртээ ирсэн зочдыг хүртэл шоглох болов.

	Заримдаа эхийн зүү утсыг хулгайлан аваад гэрт сууж байгаа буюу унтаж байгаа хүмүүсийн хормойг сэмхэн ширдэгтэй нийлүүлэн оёж орхино. Тэр хүн босох гээд хойш татагдаж унана. Заримдаа гадны хүмүүсийн морины буруу талын дөрөөнд үхрийн нойтон баас шавж тавих учир тэр хүн буруу талынхаа дөрөөгөө дөрөөлөх гэж хөлөөр тэмтчихэд Чойбалсан ихэд инээж зугтан одно. Заримдаа хулс буюу бургасаар бяцхан хавчаахай нум хийдэг байв. Чойбалсан энэ хавчаахай нум сумаар хулгана зурам алдалгүй харваж сурав. Ан агнахыг маш дурлах боловч хавчаахай нум нь түүний хүслийг хангаж чадахгүй тул цэнэгтэй буу олохыг оролдоно. Гэвч хүн цэнэгтэй буугаа түүнд өгөхгүй болоход ойр хавийн анч хүний бууг сэмхэн авч оролдож байгаад гэнэдэж буудсан удаа хэд гарсан боловч буугийн амыг болгоомжлон амьтангүй зүгт хандуулж байсан тул ямар ч хорлол хүргэсэнгүй. Сүүлдээ Чойбалсан, еэвэн зэргийн боовыг гэрээс хулгайлан авч зарим анч өвгөдөд өгөөд бууг гуйж аваад ан амьтан буюу байг буудаж боловсорно. Ийнхүү хээр газар өөрийн дураар аль харагдсан амьтныг буудаж явахад хэн ч хориглохгүй. Ганцхүү эх Хорлоо амьтан алахыг цээрлэх хэрэгтэй гэж үргэлж хориглоно.

	Хүү Чойбалсанг лам болгохыг эх Хорлоо хүсдэг байжээ. Гэвч хүү Чойбалсангийн авъяас харвах буудах явдалд чиглэж хээрийн чөлөөт амьсгалд дурлана.

	Чойбалсан багаасаа моринд чадамгай, ажилд гавшгай бөгөөд 4-5 наснаас хонь хургаа хариулж эхэлсэн ба 6-7 насанд морь унаж сураад анх наадмын үрээ даагыг унаж, дараа нь наадмын их насны морийг унах болжээ.

	Эх Хорлоо хоол унд хийж, мал саах, хувцас оёх, гэрийг засах зэрэг их ажлыг хийнэ. Эхийн энэ бүхий хүнд ажлыг хөнгөвчлөхийн тул хүү Чойбалсан хонь мал сааж туслалцана. Малыг сайнаар маллах өөрийн өвгөдийн заншлыг уламжилж хонь малыг сайтар арчлан хариулна.

	Чойбалсан хааяа “Боов өгөхгүй болбол малыг гуядан хөөж таргыг барагдуулна. Тоос манан таттал хөөнө.” гэж хэлэх боловч чухамдаа тэгэж хөөж чадахгүй хонио хайрлана.

	Хэрэв бусад хонь хариулсан хүүхэд хонийг хамаагүй авчирч нийлүүлбэл бяцхан Чойбалсан машид уурсаж тэр хүүхдийг занчих буюу ноцолдох зэргээр залхаана. Иймд зарим хүүхдийн эцэг эх нь огодогийн чоно хүүхэд шоглоод болохгүй гэдэг байв. Чойбалсан багадаа чоно гэдэг хоч нэртэй болжээ. 

	Нутгийн хүмүүс Чойбалсанд чоно гэдэг нэр өгсөн нь түүнийг дан муутгасан үг бус, харин түүний сэргэлэн гавшгай ба шогч байдлыг хамтад илчилж дотночлон өгсөн нэр болно.

	Монголчуудын заншил нь хүүхдийг бага насанд хэтэрхий гоёж чимэглэвэл дээл өмсөх тоо хоргодох ба буян заяа хомсдоно гэдэг билээ. Иймийн тул баялаг айл боловч хүүхдүүдээ гоёхгүй, зун болбол даалимбан тэрлэг, өвөл бол хөдсөн дээл гол төлөв өмсгөнө. Мөн энэ заншлын ёсоор бяцхан Чойбалсанг эх ба ах нь зуны цагт уранхай даалимбан тэрлэгтэй буюу цагаан хөх өнгийн ямбуу цамц өмдтэй явуулах ба өвлийн цагт хөдсөн дээл өмсгөнө. Шинэ дээлийг ганцхүү цагаан сар, цам ба наадмыг тохиолдуулан хийж өгнө. Чойбалсан шинэ хувцсаа гамнахыг мэдэхгүй даруй хуучруулна. Гэвч халуун хүйтний улиралд хувцастай хувцасгүйгээр хамаагүй явж чадах тэсвэртэй байжээ. Чойбалсангийн ах эгч нарын ярих нь: “Манай Чойбалсан багадаа бяцхан халтар бор биедээ уранхай дээл өмсөж оготор шилбүүр барьж хөл нүцгэнээр огодгонон дэгдгэнэн гүйж хонь хургыг тас няс шавхуурдан, тоос манаруулан хурааж ирдэг ба гүйн харайн тоглож явдаг хөнгөн гавшгай хүү байсан” гэнэ. Чойбалсан үнэхээр цог жавхлантай бөгөөд зэгзгэр гоё нарийхан биетэй цайвар царайтай гялалзсан хурц нүдтэй хүү байжээ. Түүнийг хурц билэгтэй сэргэлэн авъяастай цовоо чадамгай хүүхэд гэж нутгийн хүмүүс хэлэлцэнэ.

	Гэтэл энэ хүүгийн дэлгэрч байгаа цэцэг мэт ариун ухааныг буддын шашны мананд бүрхүүлэх аюул тулгарав. Чойбалсанг арав гаруй нас хүрэхэд эх ах хоёр нь нутгийн нэгэн ламыг урьж төвд номыг заалгаж эхлэв. Чойбалсангийн оюун сэргэлэн тул номыг амархан тогтоож чадах боловч гадаад төвд хэл дээр байгаа номыг учрыг мэдэхгүйгээр цээжлэх нь ямар ч сонирхолгүй санагдаж төвд номд дургүй болжээ. Үүнээс бурхны номд дургүйцэв гэж багш нь зодох болов.

	 


ГУРАВ

	 

	Чойбалсанг төвд ном чармайж үзэхгүй гэж хамаатан садан ба нутгийн томоотой хүмүүс зэмлэнэ. Бас эх Хорлоо, хүүгээ хүрээ хийдэд суулгаж номтой лам болгоод үхэхийн цагт толгой дээрээ ном уншуулахыг хүснэ.

	Гэтэл Чойбалсан гадуур тоглох ба морь унаж давхих, ан агнах явдлыг гол болгон сонирхоно. Чойбалсангийн хүсэл сонирхол нь тойрон бүхий хүмүүсийн үзэлтэй мөргөлдөнө. Жишээлбэл ан агнах гэвэл тэд “Лам болох хүн, амьтан алж болохгүй” гэж хориглоно. Гадуур тоглож явах гэвэл “Гэрт сууж төвд ном үз” гэнэ. Хээр газар морь унаж давхин мал хариулж явъяа гэвэл түүнийг “Хийд дээр сууж лам бол” гэнэ. Ийнхүү Чойбалсангийн амьдралын дотор мөргөлдөөн гарч эцэстээ хэн болох заяаг шийдэх чухал цаг болж түүний 13 настай байхад нэгэн их гашуудал тохиолдов. Чойбалсанг ямагт өвөртлөн унтаж өсгөсөн эх Наран бие баржээ. Үүнээс хойш Чойбалсан төрсөн эх Хорлоогийн гар дээр бүрмөсөн ирэв. Мөн энэ жил эх ах нар нь Чойбалсанг албадаж тус хошууны хийд дээр шавилан суулгах болов. Энэ хийд ба бэйс Сансрайдоржийн өргөө байсан газар одоо Чойбалсан хот байна.

	Чойбалсан энэ хийдэд ирж мөн хийдийн хойд этгээдэд суух өвгөн лам Самданы гэрт байрлав. Өвгөн ламын өмнө том хар шоголыг барин сууж хэдийнээ жигших болсон өнөөх төвд номыг заалгана. Ууртай бохир өвгөн ламын дэргэд чийг үнэртсэн бүгчим гэрт суух нь бяцхан Чойбалсанд тэсэшгүй санагдана. Гэрээс гарвал бүрээ бишгүүрийн дуун хангинаж элдэв эрээн мяраанаар чимэглэсэн сүрлэг янзын хуурмаг байдал үзэгдэх боловч гаднын хог новшийн дунд олон лүглэгэр хар ноход үргэлж яс булаалдан хэрэлдэнэ. Хийдийн дотор орвол эндээс дутахгүй лүглэгэр том лам нар ардаас мөлжин авсан олз ашгаа зэд намшиг гэдэг нэрээр хуваалдан авах ба тэдний хооронд ямагт хэрүүл зодоон гарна. Эл бузар буртаг ба хэрүүл зодооноор дүүрсэн сүмийн газар залуу Чойбалсан сууж төвийн цогчин гэдэг хуралд хурах болов. Энэхүү цогчин хурлын гэвхүй (гэсгүй) нэгэн лам нь маш хэрцгий авиртай учир бяцхан банди нарыг хадаг яндар болсон бүдүүн хулсан бэрээгээр үл ялих хэргийг далимдуулан занчих ба хааяа бага сага хэрэг осолдох буюу төвд номыг үзэхгүй бол тэр хүүхдийн дээлийг тайлж нүцэглэн бургасаар занчина. Чойбалсан төвд номд дургүй тул мөн энэ бургасан торлогийн амтыг үзэх болов. Гэвч бяцхан Чойбалсан орилж бархирах буюу эс бөгөөс өршөөлийг гуйж тэдний хүмүүжилд орохгүй, харин хийд ба лам нарын зарчим, шашны ном цөмийг улам жигшин үзэж үүнээс салах аргыг санаачилдаг болжээ.

	Чойбалсан нэгд, нас бага ба хоёрт, тойрон байгаа хэвшилд автагдан, гуравт, эхийн сэтгэлийг харж хоёр жил хийд дээр ном үзсэн болж өвөлжив. Хийдэд суухдаа шашны номыг судалж сайн лам болохыг хүсэхгүй харин хэзээ дулаан улирал ирж хэдийд зун болох вэ гэж үргэлж хүсдэг байжээ. Учир нь лам болж хийдэд суусан хүүхдүүд зуны цаг хөдөө гэр дээр гарч ирдэг байжээ. Гуравдугаар өвөл нь бас нэгэн арга шалтаг олж хийд дээр суусангүй, хөдөө гэртээ өвөлжив. Дараагийн жил Чойбалсан 17 нас хүрч 1912 дугаар он болов.

	Монголын ард түмний хөрөнгө чинээг хятадын худалдаачид дуустал мөлжиж, идэвх оролдлогыг буддын шашин үхширтэл дараад, олонх хүний холыг үзэх харц ба гүнийг бодох оюуныг мохоосон тэр цагт сэргэлэн хүү Чойбалсан төрж өсөөд тойрон бүхий байдлыг ажиглан анхаарч юм бүхний учрыг мэдэхийг оролдоно. Гэтэл түүний асуултыг лам нар ба лам нарын нөлөөнд байгаа хүмүүс “хойд нас”, “бурхны ном”, “гурван эрдэнэ” гэх зэргийн бүдүүлэг хариултаар мохооно. Чойбалсангийн элдвийг сонирхох хүсэх хөгжилтэй авъяас нь тэр цагийн феодалын мухар харанхуй хэрэмд тулж явах замгүй мухардана.

	Залуу Чойбалсангийн амьдрал хүмүүжил дээр хоёр зам гарчээ. Нэг нь монголын хүмүүсийн мунхран төөрсөөр ирсэн хуучин зам болно. Хэрэв энэ замаар явбал буддын шашны мухар хүрээнд эргэлдэж хэнд ч тус бололгүй юу ч үзэлгүй нэгэн дэмий амьтан болж насыг барна. Нөгөө зам нь өөрийн чадлаар нээн олж, бус газар сайн амьдралыг эрэх зам бөгөөд энэ зам маш балархай тул чухам замын үзүүр нь аль хүрч юу болж төгсөх ба ямар нэгэн сайн амьдралыг олох эсэх нь залуу Чойбалсанд тодорхойгүй нэгэн тайлшгүй оньсого мэт битүүлэг зам байжээ. Юу боловч нөхөр Чойбалсан энэхүү үл мэдэгдэх балар замыг сонгож Их хүрээ (одоогийн Улаанбаатар)-нд оргож очихоор шийджээ. Нутагтаа аж төрөх хөрөнгөөр гачигдсан буюу эх, ах ба хамаатан садандаа гомдсон зүйл огт байгаагүй харилцан янаг хайртайгаар аж төрж байсан билээ. Ийм байтал Их хүрээнд очихыг дурласан учир бол нэгд, лам болон хийд дээр сууж төвд ном үзэхийг орчин тойрны байдал шаардан байх тул энэ сонирхолгүй бэрхшээлтэй зүйлээс ангижрах аргыг эржээ. Хоёрт, алс газар явж юм үзвэл төвд ном шагайснаас дээр санагджээ. Гуравт, Чойбалсан арав шахам настай байхдаа эх Хорлоог дагаж Их хүрээнд ирээд буцсан удаа бий. Балчир насандаа Их хүрээг үзсэн нь түүний санаанд их сонирхолтой сайхан орон мэт санагдсан тул одоо олон хүн хуралдсан их үймээнтэй бөгөөд сайхан байшинтай тэр газар очвол ямар нэгэн сонирхолтой сайн амьдрал олдоно гэж горьджээ. Хэдийгээр “унасан газар, угаасан ус” Цагаан талбай, Хэрлэн мөрөн ба өсгөсөн хүмүүжүүлсэн хайрт эхдээ хоргодох боловч холыг зорих санал нь дийлэв. Залуу Чойбалсан ийнхүү нууц санаа шийдсэн боловч эх ба төрлийн хүнд хэлсэнгүй, харин санаа нийлэх болов уу гэж ядуу эмэгтэй Хандын хүү Гэндэн-Яринпил гэдэг нэгэн өөрийн сайн танил бяцхан бандид хэлж нэг жил турш хэдийд хэрхэн оргохоо зөвлөж сэм холбоотой явав. Банди Гэндэн-Яринпилд Чойбалсангийн хэлсэн нь: “Энэ газар бидний төрсөн нутаг боловч бидний ажил амьдрал амттай шимтэй биш тул Их хүрээнд оргон очиж амьдаръя” гэвэл нөгөө банди хэлэв: “Нөхөр чи хүрээ орж Гандан дээр суух гэж байгаа биз ээ. Би ч тэр газар очиж хурал номыг дагаж амьдрахыг боддог тул чи бид хоёрын санаа яв цав тохиров” гэжээ.Үүнд Чойбалсан хэлэв: “Би тэр газар очоод лам болох явдалгүй хар хүн боловч тэнд сайн сайхнаар амьдарч болдог гэж сонссон тул би хар болж амьдарна” гэж хариулжээ.

	Тэр хоёрын санаа тохирч хүрээнд оргож очихоор шийдсэн боловч чухам хэзээ яахин явахдаа шийдээгүй хэдэн сар болж байтал намар ойртов. Намрын цаг харъяат хошууны лам нар хийд дээр цугларч өргөн хурлыг хурдаг бүлгээ. Энэ намрын их хурлын үеэр хуралд очих хүмүүст эцэг эх нь хүнс бэлтгэж уналга өгч явуулна. Тэр хоёр “Энэ завшааныг тохиолдуулан оргоё” гэж гэнэт шийдээд хоногийг хүлээж байтал удалгүй намрын хурлын цаг тулж ирэв. Харъяат хошууны бүх лам нар очиж хурахаар үймэлдэж гарав. Эх Хорлоо хүү Чойбалсанд өргөөн дээр очоод идэх юм гэж нэг бяцхан цагаан лаазанд хутгамал гэдэг өрөм, ааруул зэргийг холин хийж өгөв. Бас “Хоол авч идээрэй” гэж тавтын цөлкөв цаас өгөв (Тэр цагт монгол газар хуучин оросын тэмдэгт цаасыг зарцуулж байсан бүлгээ). Эх Хорлоо уналгын эмээлтэй морийг бэлтгэн өгч мордуулах болоход хүүгээ үнсэж хошуу хүрээнд очиж хуврагийн тоосонд багтана гэж мухар сүсгийн эрхээр баясгалантайгаар харж байна. Хүү Чойбалсангийн нэгэнт хол газар оргож явахаар шийдсэниийг элбэрэлт эх нь яахин олж мэднэ. Эх нь унаж очсон морио тийм хүнээр тэр авгайд өгч буцаагаарай гэж гэнэхнээр захиж байна. Хүү Чойбалсангийн сэтгэл хөдөлж хайрт эхээсээ салж ядах боловч нэгэнтээгүүр өөрийн сэтгэл хөдөлсөн байдлыг далдлахыг оролдож, нөгөөтээгүүр амьд мэнд явбал эцэстээ уулзаж болно гэж найдаж сэтгэлээ засаад янаг эхдээ үнсүүлж алсын моринд мордов.

	Тэндээс Чойбалсан гурван өртөө газар явж хийд дээр ирээд уналга морио эхийн захисан хүнд өгч буцаагаад өөрийн бие, урьд сууж байсан ламын гэрт оролгүй, эхийн өгсөн бяцхан идээг барьсаар хамт оргох гэсэн банди Гэндэн-Яринпилыг олж уулзав. Тэр Гэндэн-Яринпилын гэр туйлын хоосон ганц борогч гүүгээ унаж хуралд хурахаар шалтаглан ирээд, бас унаж ирсэн гүүгээ гэртээ буцаав. Чойбалсан Гэндэн-Яринпил хоёр уулзаж ихэд баяртайгаар ярилцаад хийдийн дэргэдэх худалдаачин хятадаас Гэндэн-Яринпил хэдэн цөлкөв мөнгөөр боов шоов худалдан авч хагасыг идэж, хагасыг өвөртлөөд хоёул тэр шөнө хийд дээр унтсангүй, үдэш бүрэнхий болмогц нэг ч хүнд мэдэгдэлгүй өмнө зүг сэм гарч Хэрлэн мөрний хөвөөнд ирээд усны олмоор гаталж, өмнөд хөвөөнд ургасан хэсэг бургасны дунд очиж унтав. 

	Алс баруун хойноос урсаж ирсэн Хэрлэн мөрний сайхан ус, хол газрын сониныг шивнэх мэт зөөлнөөр шуугин урсана. Бургасны мөчир эелдэг салхинд ганхаж холыг зорьсон хоёр хүүг шөнийн сэрүүнээс нөмөрлөнө.

	Голын цаана дэнж дээр сүм дуган ба лам нарын хашаа байшин, эвдэрхий балгас мэт хав харлан харагдана. Гэтэл шинэтгэл залуу саран, хар үүлний цаанаас гэтэлж Хэрлэн мөрний тунгалаг усан дээр гялалзан тусав. Энэ үдэш монгол ардын шилдэг хүү Чойбалсан буддын шашны бохир хэрмээс ангижран гарчээ.

	 


ДӨРӨВ

	 

	Маргааш өглөө нь үүрээр босож Чойбалсан Гэндэн-Яринпил хоёр Хэрлэн мөрний усаар нүүр гараа угааж, өчигдрийн хийдийн гудамжнаас халдсан буртаг хирийг бүрмөсөн арилгав. Бяцхан боов ба өрөм, ааруулаа идэж цэвэр ус уугаад бургасан дундуур нуугдан явж хийдээс нэлээд холдмогц Чойбалсангийн сэтгэл нэгэнтээгүүр тороос мултарсан шувуу мэт баясгалантай болно. Нөгөөтээгүүр төрсөн эхээс зайлж уудам талд юу эрж явган яваа билээ гэж эргэлзэн санаж, сэтгэл гансран нүдэнд нулимс бөмбөрөн ирэх боловч хамт яваа нөхрийн зоригийг мохоохгүйг хичээж өөрийн гунигласан байдлаа нууж, зориуд баяр зоригтой явахыг оролдоно. Гавшгай хоёр хөл нь урагш түргэн алхлахад эхээ дурдсан санал гэдрэг аргамж мэт татаж, бага наснаас сонссоор ирсэн ардын нэгэн дуу Чойбалсангийн аманд аяндаа орж ирэх тул Чойбалсан аман дотор исгэрэн аялах нь: 

	 

	“Бөмбөр бөмбөр модонд 

	Бүргэд шувуу эргэнэ.

	Бөөрөнхий биеийг минь өсгөсөн 

	Эхийнхээ ачийг яана хө.

	Саглагар саглагар модонд 

	Шаазгай шувуу шагширна.

	Сайхан биеийг минь өсгөсөн 

	Эхийн ачийг яана хө”

	 

	Хээр талд гарсан хоёр хүү хошин инээдмийн үг ярьж, хоёр биеийн сэтгэлийг тайтгаруулан харилцан ижилдэж, алс замыг зорин алхана.

	Шөнийн турш явж өдөр болмогц Хэрлэний бургасанд ирж унтаад үдэш бүрий болмогц сая замдаа орно. Ингэж хоёр, гурав хоног явав.

	Эдний идэх хоол болбол Чойбалсанд эхийн өгсөн бяцхан хутгамал, нөгөө нөхрийн хятадаас авсан бяцхан боов төдийхөн бөгөөд үүнийгээ идэж ундаасвал ус ууж явна.

	Чойбалсан, эхийн өгсөн тавтын цөлкөв цаасыг машид хайрлан хямгадаж даавуунд боож тэмээний утсаар ороож оосор хийгээд хүзүүнээс сахиус мэт зүүж явна. Эх нь ихэд санагдвал тавтын цаасаа барьж цээжинд наалдуулахад сэтгэл нь онгойх бөгөөд түүнийг зүүж явахад үнэхээр эхийн хамт яваа мэт санагддаг байжээ. Тэр хоёр тийнхүү замнан явахад бие алжааж, хөл эцэх ба заримдаа хүйтэн бороотой шөнө даарч чичрэх зэргийн бэрхшээл олон удаа тохиолдсон боловч Чойбалсан угаас чанга зоригтой хүү тул зүдрэлийг огт хайхрахгүй, гагцхүү зорьсон газар хүрэхийн төлөө урагш зүтгэнэ. Нөгөө Гэндэн-Яринпил бэрхшээлийг арай гэж хүлцэж Чойбалсанг дагаж явна. Тэр хоёр Их хүрээ чухам хаа байдгийг сайн мэдэхгүй. Хүрэх замыг бас мэдэхгүй. Гагцхүү Их хүрээ баруун хойд зүгт бий гэж мэдэх тул тэр зүгт чиглэсэн замыг дагаж явна.

	Тийнхүү хэд хоног явж Сан бэйсийн хошууны нутгаас гарч зах нийлэх Саруул гүнгийн нутагт иржээ.Энэ хошууны нутагт явж байтал нэгэн өдөр тэнгэр тулсан гурван өндөр суварга мэт цамхаг харагдав. Энд ийм юм байдаг гэж урьд сонсоогүй тул маш сонирхож хөлийн цуцсаныг мартаж яаравчлан очиж үзвэл туйпуугаар барьсан өндөрлөг барилга байна (одоо түүний хоёр нь нураад нэг нь үлджээ). Түүний орчимд хуучин хэрмийн үлдэгдэл бий. Энэ нь Хэрлэн Барс хот гэж алдаршсан Тогоонтөмөр хааны үеийн хотын үлдэгдэл болохыг хожим мэджээ. Чингис хааны угсаа залгамжилж Бээжинд их гүрний эзэн болж суусан Тогоонтөмөр хаан 1368 онд Хятадаас хөөгдөж Монгол газар ирээд энэ хотыг байгуулсан гэнэ. Дараа илбийн барс хүрхрэн их дуун гаргаж явав гэж цуу үг гарсан тул өөр тийш шилжиж нийслэлсэн гэж нутгийн ард хэлэлцэнэ. Цэцэн хан аймаг, энэ эвдэрхий хотын нэрийг уламжилж “Хэрлэн Барс хотын чуулган” гэж аймгаа нэрлэнэ. Энэ чуулганд манжийн сөгдөж, монгол ардын толгой дээр сандайлж байгаа засаг ноёд хуралдаж, аймаг дахины алба татвар зэргийг нийлэн хэлэлцэж хуваана. Чойбалсан, “Хэрлэн Барс хотын чуулган” гэдэг сүрлэг алдрыг урьд сонссон боловч тэрхүү гайхуулан алдаршуулагч их хот нь энэ шавар цамхгийн төдийхөн болохыг дараа бусдаас сонсож ихэд гайхжээ.

	Тэндээс явж Саруул гүнгийн хүрээнд ирээд хятад худалдаачны дэлгүүрээс бага сага мантуу боов ба нэгэн уранхай шуудай гуйж аваад түүнд хүнсээ агуулж ээлжлэн үүрч цааш явав. Одоо тэр хоёр нэгэнт өөрийн хошуунаас холдсон тул нуугдмал байдлаар явахыг больж замын ойрх айлд орж хүнсний нэмэр гуйж бага сага ааруул, цагаан идээ, гашим гэдэг самбай хадгийг олно. Энэ завсар Чойбалсангийн эхийн өгсөн хутгамалыг нэгэнт дууссан тул түүний лаазанд цай чанаж уух ба хоол хийж иднэ. Өдөр нь замын ойрхи айлд сүүтэй цай ууж, өрөм ааруул ба хоормог идэж явах тул орой заримдаа хоол хийж идэлгүй унтана. Шөнө хоёулаа сэтгэлийг сэргээхийн тул үлгэр оньсого ярилцана. Чойбалсан төрөлхийн үлгэр оньсогонд дуртай бөгөөд ялангуяа “Эрийн сайн эрхий мэргэн”, “Гурван настай гунан улаан баатар” гэдэг үлгэрт маш дуртай тул түүнийг дахин дахин ярьж сонирхоно. Өглөө босоод бас замдаа орж явна. Тохиолдсон газар орны байдал, уул ус, өвс ногоо, мал сүрэг ба ард олны зан авирыг хүртэл сайтар ажиглаж сэтгэлдээ тогтоон явна.

	Нэгэн орой Хэрлэн голын хөвөөний өндөр улаан эрэгт хүрч унд бэлтгэж уугаад хөл амарч байхад харанхуй болж холын бараа үл харагдах болов.

	Тэр хоёрын унтахаар сууж байгаа газар нь аянчны замд маш ойр учир зүүн өмнө зүгийн замаар олон хүний дуу чимээ, тэмээ морины хөл түр тар хийлдэн айсуй. Ямар аянчин ирж яваа юм бол гэж тэр хоёр ажиглахад шөнийн бараг бүрхэгт арав илүү тэмээн тэрэг, олон морьтой хүмүүс нь түжигнэлдэн сүртэй гэгч явж байжээ. Морьтой хүмүүс нь түрүүлж тэдний дэргэд ирээд зарим нь морио усалж зарим нь бууж тамхиа татаж хоорондоо үг ярилцаж байгаад Чойбалсан нарыг харж “Та нар ямар хүмүүс вэ?” гэж асуув гэнэ. Чойбалсан нар “Их хүрээ орохоор явж байгаа хүмүүс” гэжээ.Тэдний дотроос нэгэн хүн Чойбалсангийн ойр ирээд шагайж хараад дуу алдан “Хүүе Огодогиийн чоно явж байна шүү. Чи яагаад энд ирэв?“ гэж асууж эхлэв. Чойбалсан баахан цочиж айн тэр хүнийг ажиглавал нэгэн нутгийн отоггүй Батмөнх гэгч хүн байжээ. Энэхүү Батмөнхийн “отоггүй” гэдэг нэртэй болсны учир нь тэрхүү Батмөнх ноёд түшмэдийн тушаалыг номхон хонь мэт дагаж явдаггүй, ямагт эсэргүүцэж зөрчиж хэрүүл хийдэг ярвигтай хүн тул баримтлан захирах отог олдохгүй нэгэн отогт хэрүүл зарга болж тохирохгүй болоод нөгөө отогт шилжих ба бас тэндээс нөгөөд шилжих зэргээр олон отог дамжиж явсан учраас “отоггүй” Батмөнх гэж алдаршжээ. Чойбалсан гайхаж Батмөнх нартай ярьж учрыг асуувал тэд Сан бэйсийн хошуунаас дайчлагдсан цэргүүд дарга даамал ба уналга хүнсний хамт Нийслэл хүрээ орохоор явж байгаа гэнэ. Тэдний ярих нь: “Одоо манай монгол нэгэнт Хятадаас салж тусгай улс болов. Богд Жавзандамбыг улсын хаанд өргөмжилсөн, бид улс төрийг хамгаалах цэрэгт дайчлагдаж явна” гэв.

	Үнэхээр тэр цагт манай монголын лам ноёд, ардын үндэсний хөдөлгөөнийг ашиглаж Их хүрээ, Улиастай Ховдод суугаа манж хятадын сайд Сандоо зэргийг хөөн зайлуулж, тусгаар улсыг байгуулав гэсэн боловч улсын хэрэгт ард түмэн ба эрдэмтэй чадвартай хүнийг оролцуулахгүй, угсаа залгамжилсан мулгуу ноёд ба хутагт хувилгаад гэдэг танхай лам нар улсын эрхийг дангаар барих бөгөөд завсраа эрх ашгаа булаалдаж ямагт хямрана. Улсын толгой дээр наймдугаар богд гэдэг нэгэн төвд ламыг хаанд өргөмжлөн суулгаж, олноо өргөгдсөн гэдэг их цолыг өгчээ. Улсыг толгойлуулах эрүүл монгол хүн олдсонгүй мэт энэ нэгэн өвчтэй төвдийг өргөмжилсөн нь даруй “уруудахад доройтох” гэгчийн үлгэрээр манай автономит засгийн бүтэмжгүй байдлыг гэрчилжээ.

	Манай халх монгол тэр үед дөрвөн аймагт хуваагдаж, хамаг ард нь хаад ноёдын өмч мэт байсан бөгөөд аймаг толгойлсон дөрвөн хааны аль нэгийг улсын хаанд өргөмжилбөл бусад нь атаархан тэмцэх нь зайлшгүй. Ийм учраас буюу эс бөгөөс мухар сүсэгтэй ард олныг шашны далимаар мэхэлж дагуулахын тул тэрхүү төвдийг хаан өргөмжилсөн биз ээ. Энэхүү наймдугаар богд гэдэг төвд лам, хаан болоод ард олонд ашигтай хэргийг хийсэнгүй. Харин шинэ олсон нэр сүрээр далимдуулан ард олныг мөлжиж олсон олзоо хэдхэн бие биеийнхээ жаргалд зориулж архиар өдрийг өнгөрөөж, самуунаар шөнийг түлхэж байх болов. Түүнийг дараалсан хаад ноёд ба хутагт хувилгаад бас ард олныг мөлжихөөс өөр юм мэдэхгүй харгис тэнэг амьтад байсан тул ийм этгээдийн удирдаж байгаа улс яахин мандана.

	Харин улмаар эдийн засаг, эрх мэдлээ эзэрхэг хаант Оросын засгийн газар алдсан ба удалгүй Хятадын цэргийн эрхэнд тусгаар байгуулсан төрөө алдсан бүлгээ. Ийнхүү тусгаар улсыг байгуулав гээд аймаг, хошуунаас цэрэг татсан, үүнд ирж яваа цэргийн зарим нь энэхүү Батмөнхийн зэрэг хэсэг хүмүүс байжээ.

	Тэд манай хоёр хүүгийн дэргэд майхнаа шааж унтах болов. Үүнд Чойбалсан нэгэнт “отоггүй” Батмөнхөд танигдсан тул түүний майханд орж очвол бас хэдэн таних хүн байна. Чойбалсан нар тэдэнд Их хүрээ орохоор гэрээс оргож гарснаа хэлбэл “отоггүй” Батмөнх хэлэв: “Та нар ингэж явган явснаас бидэнтэй хамт явбал дээр, уналга морь олдоно. Хүрээ хүртэл бидний ажлыг хийж, тэмээг хөтлөн морь малыг идээшлүүлэн усалж яваарай” гэж захижээ. Тэр хоёр зөвшөөрч маргааш өглөөнөөс эхлэн эрт босох цай чанах ба морийг барьж эмээллэх, ачааг ачих зэрэг ажлыг хийлцэн тэмээг хөтөлж явах болов. Тэр хоёрт эмээлгүй хоёр зайдан морийг өгч унуулав. Цэргийн хүн бүр хос морьтой байдаг учраас эдэнд ийнхүү илүү морь олджээ. Үдэш буухад Чойбалсан нар хөсгийг буулган аргал түүж гал түлээд, цай хоолыг бэлтгэх ба морийг идээшлүүлэх зэргээр Батмөнх нарын зарц мэт элдэв ажлыг хийж явах болов.

	Тийнхүү хэд хоног явтал нэгэн орой Чойбалсан, нөгөө нөхөртөө өгүүлрүүн: 

	“Эдний хэлэцэхийг сонсвол Их хүрээ ойртож байгаа бололтой. Хэрэв бид эдэнтэй хамт Хүрээ орвол ямар нэгэн зууралдах хэрэг гарч биднийг нутагт буцаах болзошгүй. Иймийн тул бид хоёр эднээс буруулан салж, “хуучин замаараа сурсан дуугаа дуулж” явган явж, Их хүрээ орвол эд биднийг олохгүй. Бид аль ч газар зоригоор явж болно” гэвэл нөгөө нөхөр нь даруй зөвшөөрч шөнө болмогц шуудайтай хүнс юм аа сэмхэн авч өөр зайд газар очиж унтав. Энэ газар бол нүцгэн талтай адилгүй сайхан шугуй модтой бөгөөд урсах тунгалаг устай ажээ. Сүрлэг сайхан модонд элдвийн шувуу уянгат дуугаар жиргэнэ. Ийм сайхан ус мод тэгш газар хоноод маргааш өглөө босвол хамт явсан аянчин тэр хоёрыг эрсэнгүй шууд хөдлөн явцгаажээ.

	Чойбалсан нар тавтай цай ууж цааш явган явж нэгэн орой, нэг айлд орж хонох гэвэл мал өвчтэй тул хүний хөл хорьсон гэж оруулсангүй. Харин гадна борцлон хатаасан махнаас нэлээдийг өгчээ. Бодвол тэр жил үхрийн мялзан өвчин гарсан тул мялзангаар үхсэн үхрийн мах биз ээ. Үхэр мялзан хүрвэл гаднын явган бадарчинг оруулдаггүй хуучин заншил байдаг билээ. Тэндээс бас хэдэн хоног яваад Хэрлэн голыг явган туулан зүүн хүрээ гэдэг хийдийг дайрч гарав. Одоо тэр хоёр Цэцэн хан аймгийн нутгаас мултарч дархан чин ван Пунцагцэрэнгийн хошууны нутгийн (одоогийн Төв аймаг) зүүн захад хүрч ирэв. Замын хүмүүсээс асуувал Нийслэл хүрээ ойртсон гэж хэлнэ. Хүрээ ойртсон гэдэг үгэнд тэр хоёр хүү урамшиж шаламгайлан явж Туул голын Уу булан гэдэг газрын бургасанд ирж үдлэв. Туул гол болбол Их хүрээний дэргэдүүр урсаж гарсныг урьд сонссон тул Туул голыг үзмэгц Хүрээний захад орсон мэт санагдаж баярлажээ. Тэр хоёр энэ бургасанд үдлээд хөл амарч бяцхан байзнахаар хэлэлцэж бага сага юмаа идээд тэндээ хонов. Маргааш өглөө босоод явах гэтэл өчигдрийн их шаламгайлан явснаас болж Чойбал-сангийн хөл өвдөж явж чадахгүй болов. Чойбалсан угаас морь унаж мал хариулж явснаас биш, ийм хол замд явган явж байсан удаагүй. Түүний хөлийн өсгий ба хуруунууд хэдэн хэсэг газар шалбарч гишгэх аргагүй болсон тул энд бас түр амрахаар хэлэлцэж дахин өнжив.

	Чойбалсан нарын энэхүү амсхийж байгаа газар үнэхээр үзэсгэлэнтэй бөгөөд орчин тойрон ой мод бүрхсэн өндөр уулнууд сүндэрлэн харагдана. Өндөр зузаан хад уулнуудыг нэвт зүсэж гарсан түргэн Туулын цэнхэр ус жирэлзэн урсана. Урсгалын хөвөөнд бургас мод багшран ургаж нэгэн ёсны эмжээр мэт үзэгдэнэ. Ой мод ба өвс баахан шарлаж намар болсныг дохиолно. Усны хөвөөгөөр хөөрхөн шувууд дулаан оронд нисэхийг зөвлөж байгаа мэт яаралтайгаар нисэлцэнэ.

	Энэхүү хангайн яруу үзэсгэлэнт газар талын хоёр хүү ирж хоёр хоног бие амрав. Энэ завсар нөгөө нөхөр Гэндэн-Яринпил бургасаар үүрэг хийж шуудайтай юмаа хавчиж сураар баглаад бадарчин байдалтай болов. Дараагийн өглөө Чойбалсангийн хөлийг баахан илаарь болмогц хоёул тэндээс баруун зүг алхаж гарав. Түүний хөлийн шалбархай улмаар эдгэрсэн боловч хожим болтол сорви нь арилахгүй холонгир тогтож гутал өмсөхөд төвөгтэй болжээ. Тийнхүү явсаар нэгэн их модтой шовх уулын энгэрээр гарч ирэв. Энэ нь Их хүрээний зүүн этгээдэд байх Баянзүрх уул ажээ. Тэндээс үзвэл баруун зүг их ой мод бүхий нэгэн том сайхан уул дүнхийж харагдана. Тэр уулнаас зүг бүрд олон ам салбарлан гарсан ба ам бүрээс урссан булгийн ус алс газраас хөх угалз мэт зурайн харагдана. Уулын орой үүлэнд тулж хөх тэнгэртэй үргэлжилнэ. Энэ сүр жавхлантай сайхан уул, юун уул билээ гэж харилцан ярьж гэнэт хүрээний дэргэд байдаг Богд хан уул гэгч энэ мөн биз гэж тааварлан танив. Урьд нэг бадарчин Хан уулын ард халхын их хүрээнд суудаг гэж хэлэхийг сонссон нь одоо сая санаанд оров. Тэр сайхан уулын арын уудам хөндийд хөх униар үргэлжилж, олон хүн бүхий газар ойртсоны шинж мэдэгдэв. Энэ хоёр урагш баясгалантайгаар алхалж хөлийн модчин гэдэг хэсэг байшин барилга бүхий газар хүрч нэгэн айлд ороод маргаашийн өдөр холоос зорьж хүсэж ирсэн Их хүрээнд орно гэж сэтгэл ихэд баясаж явган явж ядарсан хоёр хүү амар тавиунаар унтав. Энэхүү хөлийн модчин гэдэг нь Богд уулнаас мод буулгаж Хүрээнд зөөж оруулдаг модчин хүмүүсийн суурьших газар болно.

	 


ТАВ

	 

	Маргааш өглөө нь босоод манай хоёр хүү хөлийн модчиноор гарч явтал замд багана модыг хооронд нь нэгэн жигд зайтайгаар суулгаж дээр үзүүрт цагаан лонх хадаад мөн лонхыг хооронд нь урт утсаар холбосныг анх үзэж, энэ нь хүмүүсийн ярьдаг төмөр утас мөн гэж танив. Тэгш шугамаар зэллэн босгосон эдгээр төмөр утасны модыг Чойбалсан маш сонирхон ажигласан боловч дэргэд нь очсонгүй. Харин шивнэлдэн ярьж холуур явав. Учир нь энэ утасны модны дэргэд хүн яривал аль ч газар сонсдог гэдэг тул түүний дэргэд ойр очиж үг чанга ярилцвал бидний дуу манай нутагт сонсдож биднийг мэдэх болуузай гэж битүү сэжиглэж нэлээд холхон зогсож үзэх ба холуур явдаг байжээ. Удалгүй Баянзүрх уулын ар ёроолоор урссан Туул голыг хүрч гүүрээр гарав.

	Эндээс Их хүрээний зах харагдав. Хүрээний өмнө этгээдэд өчигдрийн харсан Богд хан уул сүндэрлэж, тэртээ баруун зүгт Сонгино гэдэг хар уул харагдана. Хойд этгээдэд уужим энгэр ба Чингэлт, Сэлбийн нуруу зэрэг өндөр уулс нөмөрлөжээ.

	Энэ олон уулаар хүрээлэгдсэн өртөө орчим хэмжээний уужим хөндийд олон юм барганан, их хот харагдаж хоёр бяцхан хүүг даллах мэт уриална. Удалгүй Их хүрээний зүүн захад хүрч хятад маягийн байшин барилгатай гудамжаар оров. Энэ нь Маймаа хот бөгөөд одоогийн Амгаланбаатар ажээ. Тэр хоёр мөн хотын дундуур явж байшин барилга, пүүс худалдаа зэргийг дэс дараалан ажиглан явсаар нэгэн гуанзанд тохиолдон орж, хар цай ууж суутал хятад тогооч хэдэн үг шулганан хэлээд мантуу, бууз зэргийг авчран өгөв. Чойбалсан нар баахан өлссөн тул хоолыг ажиггүй идээд гарах гэтэл гуанзны хятад мөнгө нэхвэл Чойбалсан өвөртөө гараа оруулж сахиус мэт гэрлэж зүүсэн өнөө тавтын цаасаа барилан үзвэл эх Хорлоогийн царай нүдний өмнө харагдах мэт болж хайрт эхийн өгсөн энэ мөнгийг хэрхэвч зарахгүй үүрд хадгална гэж сэтгэлдээ тогтоон гараа өврөөс сугалав.Үүнээс өөр мөнгөгүй тул гуйж олсон самбай хадаг хэдээр хоолны үнийг төлжээ. Тэндээс гарч баруун зүг чиглэсэн дардан замаар яваад орос консулын хоёр давхарлаг байшинг үзэж, ийм уран сайхан байшин байдаг ажээ гэж магтан хэлэлцсээр явтал удалгүй Их хүрээний төвд орж ирэв.

	Хотын дотор өвс мэт олон хүн шоргоолж мэт бужигналдан явна. Гудамжинд эхнэр ба чавганц нар сууж бяцхан хайрцаг дэлгэж зүү, утас товч зэрэг аар саар юмыг худалдаална. Дулдуй барьсан лам нар ном уншиж мөнгө бадарлана. Элдвийн сохор доголон хүмүүс алга тосож хүн бүрээс ганц хоёр мөнгө гуйна. Бас гудамжинд хуур барьсан үлгэрч хүмүүс сууж үлгэр буюу шүлэг аялан өгүүлнэ. Мөнгө өгсөн хүнийг элдвээр магтана. Мөнгө өгөөгүй хүмүүсийг хараана. Мөнгө өгөхгүй бол лам ноён гэж айхгүй элдэв уран үгээр хараахыг Чойбалсан сонирхон чагнаж “Ийм уран үгтэй цэцэн ухаантай хүн яагаад гуйлгачин болж гудамжинд суудаг билээ” гэж гайхав. Тэр цагт Монголын хамгийн тэнэг хүмүүс олны толгой дээр гарч хамаг сэргэлэн хүмүүс уланд гишгэгдэн орхигдсоныг залуу Чойбалсан энэ хэр гүйцэд мэдээгүй боловч их л гайхаж боддог байжээ. Зээлийн газар элдэв хачин нарийн бараа дэлгэсэн их их дэлгүүр байх бөгөөд түүнд цөм хятад хүмүүс бараа худалдаалж байна. Толгойгоо орхимжоор ороосон тарган лам нар хөдөлж ядах мэт аажмаар ийш тийш алхана. Эднийг хармагц Чойбалсангийн сэтгэлд Сан бэйсийн хүрээний багш Самдан ба харгис лам гэвхүй нар санагдаж, толгойн үс өрвийх мэт болно. Шувууны далавч мэт том үстэй эхнэрүүд ба шинс отго зүүсэн ноёд бас нэлээд үзэгдэнэ.

	Энэ газар таних хүнгүй, буух газаргүй дэмий л элдвийг гөлрөн харж сонирхож явтал ашгүй нэгэн нутгийн банди Тарви гэгчтэй зээлийн газар учирчээ. Банди Тарвиас: “Та нар сая ирээд буух газаргүй яваа бол манай гэрт оч” гэвэл хөдөөний хоёр хүү дуртай зөвшөөрч түүнийг дагалдан Гандангийн баруун өмнө этгээд дэх хэдэн гэрийн дунд байгаа  нэгэн гэрт очив. Банди Тарви нэгэн дүлий ядуу ламтай хамт суудаг ажээ. Тэр айл хоол өгсөнгүй, хар цай ууж хатуу ааруул идээд унтав. Маргааш өглөө Чойбалсан нар явж өчигдрийн үзсэн зах зээлийн газар ирж мөн элдвийг сонирхон үзсээр ямар ч ажилгүй наран шингэх шахмагц өнөөх Тарвийнд очиж хонох гэтэл тэр Тарвийн зан өчигдрөөс ондоо болж хувирсан байв. Түүний хэлсэн нь:

	“Манай энд дөрвөлжин мод дөрвөн шар цай, гурвалжин мод гурван шар цай байдаг юм. Та нар ямар ч ажилгүй ингэж тэнэж явах болбол хэрхэн хоолоо олж иднэ. Манай гэр бага, зайгүй, хоол унд өөрсдөдөө ч үл хүрэлцэнэ. Та нарыг удтал гэртээ байлгаж чадахгүй. Бид хурал хуйд хуран гадагш явдаг хүмүүс тул хаалга цоожтой байдаг. Бидний эзгүйд ирвэл та нар яах вэ? Үүрч ирсэн шуудайгаа зайлуул”гэж хөөх байдал гаргахад тэднийд аргагүй нэг шөнө элдэв ярвигтай үг сонсож хоноод өглөө болмогц эрт босож шуудайгаа үүрч өнөөх мэддэг болсон худалдааны зах дээр ирж элдэв дэлгүүр пүүс ба олон хүнийг сонирхон харж явтал гэдэс өлсөхөд самбай хадгаар бага сага боов, мантуу худалдан авч идээд явж байтал үдэш болов. Одоо хаа очиж хонох вэ? гэдэг асуулт гарч хоёул зөвлөсөн, үүнд Чойбалсан хэлж гэнэ: “Бид хоёр нэг таних хүн олсон,гэтэл биднийг хөөв. Өөр таних хүн хаанаас олно? Хэрэв оловч бас л биднийг хөөх биз. Зарим хүн биднийг хөөвч энэ монгол нутаг биднийг хөөхгүй. Биднийг Тарвийнд хоноход тэдний гэрээс баруун тийш ойрхон эвдэрхий дөрвөлжин том шавар хэрэм үзэгдсэн биш үү. Түүний нөмөрт очиж хоноё” гэвэл нөгөө нөхөр нь “зөв” гэж хоёул яваад тэр шавар хэрмийн ёроолд очоод ганц шуудайгаа хумхин дэрлэж, дэвсгэргүй зэрэгцэн унтав.

	Хотын зүгээс олон нохойн дуу үргэлжлэн сонсдоход эргэн тойрон нохойноос өөр амьд амьтангүй мэт санагдана. Шөнийн салхи исгэрэн үлээж хог ба өвсийг хийсгэн хэрмийн нөмөрт хэвтэж байгаа тэр хоёрын нүүр дээр хаяна. Уужим огторгуй дахь залуу саран нэг хар үүлнээс мултран гаравч нөгөө хар үүлний цаана далдран халхлагдана.

	Гэвч үүл нь салхинд хөөгдсөөр хэзээ ч арилаад хиргүй саран тунгалаг огторгуйд үлдэхийг тэд лавтай мэднэ. Тэр хоёрыг нутгаас гарахад сая намар болж дулаан байсан боловч одоо нэгэнт сэрүүн болсон тул шөнө хучлагагүй даарах болов. Чойбалсан эхийн хийж өгсөн улаан хүрэн өнгийн балчуу гэдэг гадартай тэрлэгийг өмсөж явсаар хуучирч урагдах шахжээ. Хоёул тийнхүү шөнийн сэрүүнд даарч элдвийг бодохын дээр чулуу шаврын ирмэг доороос нухах тул даруй унтаж чадахгүй эргэлдэн хэвтэхэд Гэндэн-Яринпил хэлэв: “Танилтай хүн талын чинээ, танилгүй хүн алгын чинээ” гэдэг үнэн байна. Бид хоёр өөрийн нутгаас гарч энэ газар юу эрж ингэж яваа билээ? Орох гэргүй, оочих аягагүй ингэж явах үнэхээр хэцүү байна. Харья, буцъя” гэж гашуудан хэлбэл, Чойбалсан: “Эр хүн долоо дордож найм дээрдэж явдаг юм” гэж огт ажиггүй унтана.

	Маргааш өглөө босоод харвал мөн хэрмийн дотор хоёр хар гэр байна. Тэр хоёр мөн хэрмийн дээгүүр явж үзээд “Энэ ямар сонин хэрэм вэ? Хэдийд ямар хүн барьж хэн оршиж байгаад ингэж орхисон бол? Анх шинэ байхдаа ямар жигтэй сонин хэрэм байсан бол?” гэж харилцан хэлэцсээр үд болоход өнөөх захын элдэв юм санагдаж хүрч ирээд баахан хэсүүчилж явсаар орой болоход эвдэрхий хэрэмдээ очиж хонов.

	Энэ эвдэрхий хэрэм болбол тэр үеэс жараад жилийн урьд баруун зүгт цагаан малгайтны самуун дэгдэхэд Их хүрээг хамгаалахын тул Хятадын хув хүүгийн цэргүүд ирж энэ хэрмийг байгуулан сууж байгаад, уг самууныг дарагдмагц Хятад нутагт буцсан бөгөөд тэдний барьсан хэрмийн эвдэрхий үлдэгдэл нь энэ байжээ.

	Хэрмийн ёроолд хэд хоноод нэг өглөө босоход хэрмийн доторх хар гэрээс нэгэн ядуулаг янзын лам хүн гарч хоёр хүүг дуудаж уулзан нутаг усыг асуугаад: “Та нар хол газраас ирсэн хүүхэд байна. Энэ газар таних хүнгүй. Шавар хэрмийн ёроолд унтаж байх нь үнэхээр бэрх хэрэг. Манай гэрт очиж цай уу?” гэвэл хоёул тэр ламыг дагаж гэрт нь очиж халуун цай ууж танилцав. Тэр ламын нэр шаамий гэдэг Пунцаг бөгөөд туйлын ядуу айл байв. Шаамий Пунцаг тэр хоёртой их л харилцаж гэртээ байлгахад татгалзахгүй мэт тул тэднийд хэд хонов.

	Чойбалсан нар нутгаас гарсаар гуч гаруй хоног болох завсар хоолоор дутагдавч эхийн өгсөн тавтын цаасыг ер зарсангүй. Хүзүүндээ хайрлан зүүж хааяа эхээ санахад цаасаа задлан үзэж сэтгэлээ тайтгаруулна.

	Нэг өдөр тэр хоёрт шаамий Пунцаг хэлэв:”Та нар ингэж ажилгүй дэмий тэнэж явбал гэдсээ яахин тэжээнэ? Удахгүй хүйтэн болж үстэй дээл хэрэгтэй болно. Би та нарт хоол ундыг харамнахгүй өгч байя гэвч, ганц биеийн хоол олж чадахгүй ядуу хүн. Гагцхүү хурлын цав манзын шавхрууг горьдож амьдарна. Иймд та хоёрт хоол олж идэх нэг ажлыг хэлж өгье. Манай энд мах хүргэж түүнээс мөнгө олж амиа тэжээдэг ядуу хүн ба хүүхэд олон бий. Хотын хүн захаас мах худалдаж аваад өөрөө барьж явдаггүй. Хүнийг хөлслөн гэртээ аваачуулаад, газрын хол ойрыг харгалзан тав гурав мөнгөний хөлсийг өгнө. Хонины бүхэл махыг холын хороонд хүргэвэл, арав шахам мөнгөний хөлс олох бөгөөд зөвхөн өрөөл махыг хүргэвэл таван мөнгөний хөлс олно. Нэг өдөр хэд дахин мах хүргэх нь магадлашгүй боловч бараглавал өдрийн гуч дөчин мөнгө олж болох тул энэ ажлаар гэдсээ тэжээж чадахаар үл барам, өмсөх хувцсаа ч олж болно” гэх зэрэг тайлбарлан хэлсэнд, Чойбалсан нарт мөн ч зүгээр ажил мэт санагдаж хийхээр шийдэв.

	Түүний маргааш шаамий Пунцаг, Чойбалсан нарыг дагуулан махны зах дээр авчирч яргачин хүмүүстэй танилцуулан мах хүргэгч болгов. Тэр үеийн махны зах бол одоогийн хотын захиргааны халуун ус байгуулсан товгор газар дээр байсан бөгөөд яргачин хүмүүс нядалсан хонь, үхрийн махыг тэргэн дээр ачиж авчраад ил тавин өөрсдөө худалдаалдаг байжээ. Чойбалсан энэ үед арван долоон нас хүрч хонины бүхэл махыг үүрэх чадалтай болсон боловч дадлагыг олоогүй учраас өрөөл махыг хүргэж гурав дөрвөн мөнгөний хөлс олно. Нэг өдөр чармайж олон дахин явбал хорь гучин мөнгийг олж чадна. Тэгэж олсон мөнгөөр хоол унд авч идээд үлдсэнийг хадгалах ба хэдэн мөнгө илүүчлэн гаргаж хонины гэдэс буюу толгой шийрийг худалдан аван шаамий Пунцагийнд аваачиж чанаад хамт идэлцэнэ. Үүнд шаамий Пунцаг урамшуулан сайшааж улам дотночлон харилцах болов.

	Чойбалсан мах хүргэж үргэлж гүйж явах тул гутал нь элэгдэж оймс нь цоорч урт замд шалбарсан хөлийн өсгий ба хуруунууд нь дахин улайж шалбарав. Сайн амьдралыг хүсэж ирсэн Чойбалсанд энэ удаа сайн амьдрал олдсонгүй. Харин шавар хэрмийн нөмөрт хоргодох буюу бусдын авсан махыг үүрч дөнгөж гэдсээ тэжээж байна. Гэвч энэ амьдрал нь лам болж бэлэн хоол идэж хийдэд сууснаас дээр санагдана. Урьд хийдэд албадагдан сууж лам нарт дарлагдаж үзсэн бөгөөд одоо хөлсний зарц хүү болж ядуу ардын зүдүүрийг биеэр үзэж улам хатамжтай болж явна. Ядуу ардын хүү сайн амьдралыг хэдий эрэвч олдохгүй ямагт дарлагдаж явахаас өөр замгүй байдлыг саянаас ухаарч байна.

	Чойбалсан нэгэн өдөр баруун хорооны нэг айлд мах хүргэж гэрт нь орвол эзэн нь нэгэн өндөр том биетэй хар хөх царайтай, хурц сэргэлэн байдалтай хүн, бор царайтай залуувтар эхнэрийн хамт сууж байна. Тэд Чойбалсангийн нутгийг асууж, цай ба идэх юм өгсний дараа тэр хар хүн хэлэв: “Эцэг эхээс хол амьдрахын эрхээр мах хүргэж яваа хөөрхийлөлтэй хүү байна. Үүний гутлыг тайлж оймсы нь үз. Цоорч муудсан байлгүй дээ” гэхэд эхнэр нь Чойбалсангийн гутлыг тайлж оймсы нь цоолдож өгөөд, эелдэг сайхан үгийг хэлж явуулав. Үүнд залуу Чойбалсан ихэд баярлажээ. Ардын дотор дарлагдал зовлон их учраас хүн бүхэн амиа харж өнөө маргаашийг мэнд өнгөрүүлэхийг боддог боловч ард түмэн харилцан дайсан болоогүй, ардын дотор халамжтай сайн хүмүүс олон бөгөөд бие биеэ дэмжих туслах хүсэл байгааг таньж мэдэв. Тэрхүү Чойбалсангийн оймсыг цоолдож өгсөн гэрийн эзэн нь автономийн үед цэргийн гавъяа байгуулж баатар цол олсон Ярин баатар мөн бололтой. 

	Чойбалсан мөн хэвээр мах үүрсээр хоёр сар шахам олон зүйлээс хоолны зардлыг гаргаж үлдсэн олз нь арав шахам цөлкөв цаас байжээ. Нэг өдөр амбан хааны хороо (одоогийн 4-р хороо)-нд мах хүргэж явтал өнөөх “отоггүй “Батмөнх тохиолдож: “Аа чоно, чи ингэж яваа юу? Эх ах хоёроосоо салж энд ирээд ийм бохир ажил хийж явдаг юм уу? Мах хүргэж хэдэн мөнгө оловч өмсөх хувцас гутал чинь яаж тэсэх вэ? Мах хүргэсээр хувцсаа урж орхивол хэн чамд хувцас өгөх вэ? Намайг дагаж яв. Манай тэнд оч. Амархан мөнгө олох ажил байна. Нэг шөнө хөлсний манаа манавал хорин мөнгө олно. Мөнгө олоход гагцхүү чиний чадал мэдэх хэрэг” гэж аргадах загнах хоёр зүйлийг хослон хэлээд шууд дагуу-лан явав. Чойбалсан дуртай дургүй “отоггүй” Батмөнхийг дагалдаж амбан хааны хорооны хойд бие, Сэлбийн голын баруун захад байгаа олон гэр майханд хүрч очвол энэ нь Сэцэн хан аймгийн олон хошуудын цэргийн байр байжээ. Тэнд очоод Чойбалсан бусад хү-мүүсийн төлөө хэдэн мөнгөний хөлсөөр манаа манах болжээ.

	Тэр үеийн цэргийн хүмүүс цэргийн сургууль хийхгүй.

	Бас хэрэв мөнгөтэй бөгөөс өөрөө манахгүй. Ядуу хүнийг 10-20 мөнгөөр хөлслөн авч төлөөнөө мануулна. Мөнгөгүй ядуу хүнд хоол ба хувцас олдохгүй тул айлын түлээ хөрөөдөх зэргээр мөнгө олохыг оролдоно. Цэрэгт баялаг этгээд, язгууртан тайж нар, лам нар, хамжлагын эрс мордохгүй. Гагцхүү сумын эрс цэрэгт явна. Гэтэл сумын эрчүүдийн дотроос баялаг этгээд нь ядуу хүнийг хөлслөн төлөөнөө цэрэгт мордуулна. Иймийн тул цэргийн хүмүүс их төлөв ядуу ард байна. Хэдэн мөнгө олохын төлөө хөлсөөр ирсэн цэргүүд сахилга журмыг хичээхгүй, харин оргож зайлахыг оролдоно. Тэр үеийн бүх цэргийг хоёр анги хуваарилна. Монголыг хятадаас салах үед анх татсан цэргийг “хүрээ цэрэг” гэж нэрлэж улсын сангаас сар тутам есөн янчааны цалин олгоно. Хойно дахин дайчилсан цэргийг “хөдөөгийн цэрэг” гэж нэрлэж тус, тусын аймаг, хошуунаас хүнсийг бэлтгүүлэх ба байлдаан болбол тэднийг урьдал болгон мордуулна.

	Цэргийг дайчлахдаа манжийн үед зохиогдсон эмх цэгцгүй сум гэдгийг баримтална. Нэг сум нь анх нэг зуун тавин эрээр зохиогддог байжээ. Хэдийгээр цэрэг нь сахилга ба боловсролгүй боловч байгуулалтын талаар Чингисийн морин цэргийн байгуулалтыг дууриасан байжээ. Арван цэргийн дотроос нэгийг дарга болгож үлдэх есийг хуягласан цэрэг гэнэ. Эр бүрд хоёр морь өгнө. Тавин цэргийг нэг анги болгож нэг зуугаас хоёр зуу хүртэлх тооны цэргийг нэгэн хороо гэнэ. Хэрэглэх зэвсэг нь манжийн үед нум сум, цахиур буу байсан ба мяндсан бамбай дээл, товь малгай өмсөнө.

	Автономийн үед соёмбо үсэгтэй шар туг, бярдаан буу, сэлэм хийгээд хааяа тэр үеийн оросын зээлдүүлсэн винтов бууг хэрэглэнэ. Хүнсэнд ямаа өгнө. Цэрэгт татагдах эрсийн насны хэмжээгүй, арван найман настай залуучуудаас дөч тавь хүрсэн хүмүүс хүртэл байна. Цэргийн хувцас ба хоолны зардалд сар тутам есөн цаасны цалингаас гадна, ямар ч орон сууц, хоол хувцасны тусламжгүй байжээ. Монголын цэрэг ийнхүү барих сайн зэвсэггүй, байлдааны мэргэжилгүй боловч монголыг тусгаар тогтнуулах хэрэгт гавъяатай зүтгэж хил хязгаарт ямар дайсантай тулалдавч тухай бүр дийлж ирдэг байжээ. Энэ нь монгол ардын эх орондоо хайртай ба байлдаанч авъяасыг гэрчилнэ.

	Чойбалсан овойсон товь малгай ба хөвөнтэй бамбай дээл өмсөж бярдаан буу үүрч нэгэн цэргийн төлөө хойд хүрээнд байгаа Богдын шар ордныг манахаар анх удаа гарав. Шар ордон гэгч хуучин их хүрээний төвд байх бөгөөд шөнө бүр арав шахам цэрэг манана. Манааны цэргийг хамт зэрэгцүүлэн явуулахгүй цувуулан явуулах ба ямагт тогшуур тогшиж чимээ гаргаж явах үүрэгтэй байна. Унтаж амарч ер болохгүй. Хэрэв тогшуурын дууныг тасалдуулбал хаалгач лам ирж бургасаар занчина. Үүнээс хойш мөн шар ордон ба Цэцэн ханы хашааг хөлсөөр манаж явах болов. Цэцэн ханы хашааг манахад шөнийн уртад тэсэхгүй болж, түр сууж амарвал хөх цагаан шил жинстэй годгор отготой хиа ирж хулсан ташуураар занчина. Энэ мэт зүдэрч олсон хэдэн мөнгөөр хоол авч аль таних айлд аваачиж чанаж иднэ.

	Заримдаа гуанзанд орж хоол иднэ. Чойбалсан анх ирэхдээ энэ газар ямар ч танилгүй байсан атал энэ завсар мах хүргэх, манаа манах зэрэг ажил хийж яваад нэлээд хүмүүстэй танилцжээ. Тус хотод ирсээр анх танилцсан шаамий Пунцаг хэлэв: “Чи энэ өвлийн хүйтэнд манаа манаж явснаас нэг айлын тогоо барьж үстэй дээл олж өмсөн бие амар өвөлжвөл дээр биш үү” гэвэл Чойбалсангийн санаанд зөв санагдаж “Тийм тогоо бариулах айл байна уу?” гэж асуувал шаамий хэлэв: “Зүүн хүрээнд нэг чавганц ганцаар суудаг юм. Өглөө босох ба цай хоол хийх хүн эрж байгаа гэнэ. Тэнд очиж дулаан хувцас олж өмсөн өвөлжинө үү? Сар тутам хэдэн янчаан өгөх гэнэ билээ” гэвэл Чойбалсан даруй зөвшөөрч манааны ажлаас гарч тэр чавганцынд очиж суув. Түүний гэрт өглөө босож цайг чанах ба түлээ хагалж хоолыг хийх зэргээр зарцлагдан байжээ. Тэр чавганц Чойбалсанг ажилд сайн, биед асрамжтайг мэдэж, шар даалимбан гадартай үстэй дээл, хуучин гутал, малгай ба хэдэн төгрөг өгөв. Чойбалсан энэ чавганцын ажлыг хийж өвөлжөөд 1913 оны хавар болж байтал ондоо нэгэн айлын тогооны хүн болж зарцлагдан яваа хамт ирсэн банди Гэндэн-Яринпил, Балдан-Осор гэдэг нэгэн үл таних хүнтэй хамт ирж: “Амарбаясгалант гэдэг сонин хийд байдаг гэнэ. Түүнийг гурвуул явж үзэж ирье” гэвэл Чойбалсангийн юм үзэх мэдэхийг хичээдэг төрөлхийн авъяастай яг тохирсны дээр Амарбаясгалантыг Монгол дахинд алдаршсан сонин орон гэдгийг урьд сонссон тул дуртайяа зөвшөөрч гурвуул явахаар шийдэж өдөр болзож тарав.

	 


ЗУРГАА

	 

	Чойбалсан чавганцдаа хэлсэн ч үгүй, тэднийхээс юу ч авсангүй, дугуйхан нөгөө хоёртой болзсон газар уулзаад гурвуул мөнгө гаргаж хувь нийлүүлэн нэг жодгор майхан авч хүнс төхөөрөн бэлтгээд Амарбаясгалант хийдийг чиглэн бас нэг шинэ аянд явав. Гурвуул хойд зүг хэд хоног явсаар Амарбаясгалант хийдэд хүрч бас хэд хонов. Тус хийдийн газар бас л өнөөх урдын үзсээр ирсэн лүглэгэр хар ноход ба лухгар том лам нараас өөр сонирхолтой юм төдий л үгүй. Гагцхүү хийдийн барилга бат гоёмсог бөгөөд бусад олон хийдээс онцгой үзэгдэнэ. Энэ Амарбаясгалант бол халх монголчуудыг манж хятадын захиргаанд бөхийлгөж өгсөн өндөр гэгээн гэдэг Лувсандамбийжалцаны гавъяаг тэмдэглэж Манжийн хаанаас түүнд тусгайлан бариулж өгсөн хийд ажээ.

	Гурвуул тэндээс буцаж Нийслэл хүрээ рүү явах замд Хуримтын өртөөний дэргэд нэгэн өдөр үдэлж байтал ялимгүй хэргийн учраас хоорондоо хэрэлдэж эхлээд хэрүүл нь даруй зодоон болж гурвуул ноцолдон жодгор майхнаа өмнөөс хойш хоёр анги тасдаж орхиод гурван тийшээ салж одов. Чойбалсан ганцаар явж Хүүхдийн овоо гэдэг газар ирж аянчны буудаг замын гэр болох хэдэн хар гэрийн нэгэнд орвол тэр гэрт хижээл насны эр эм хоёр байна. Тэр хоёр мэндиийг асууж эелдгээр угтан цай идээ өгч дараагаар: “Хүү хаанаас хаашаа явж байна? Аль газрын хүн вэ?” гэж асуувал Чойбалсан нутгаа хэлсэн бөгөөд “Амарбаясгалант очоод Нийслэл хүрээ орохоор явна” гэв.Тэр хоёр түүниий үгийг сонсож: 

	“Хөөрхий, томоогүй амьтан байна даа. Манай хүүтэй адил юм” гээд нүдний нулиимс унагаана. Чойбалсан ямар ч учрыг олохгүй гайхан цай ууж сууна. Дараа учрыг асууж мэдвэл тэр хоёр Чойбалсантай нас сацуу хүүгээ арваад хоногийн өмнө үхүүлсэн тул ийнхүү гашуудалтай байгаа ажээ. Ийм учраас Чойбалсанг ирэхэд тэр хоёр үхсэн хүүгээ босож ирсэн мэт баясаж аятай хоол өгч дуртайяа хонуулав. Маргааш нь хүйтэн шуургатай байсан тул аргагүй өнжих болов. Ийнхүү хоёр хоносны дараа айлын нохой хуцуулсаар Гэндэн-Яринпил, Балдан-Осор хоёр хүрч ирэв. Гурвуул ярилцаж инээлдэж найрамдаад Чойбалсанг “За одоо хамт явъя” гэж аргадах шаардах зэргээр оролдоно. Чойбалсан хэлэв: “Би та хоёртой хамт явахгүй, энд хоцрох нэгэн хэрэг байна” гэж тэднийг явуулав. Учир нь Чойбалсан, сэтгэлийн зовлонд автсан эр эм хоёрын халамжтай санааг хайхрахгүйгээр орхиж чадахгүй. Юу боловч түр байзная гэж боджээ. Түүнээс хойш бүр тэдний хүн мэт болж хонь малыг хариулах ба гэрийн ажлыг хийх болов. Тэр өвгөн ганц морин тэргээрээ ачаа тээж амьдардаг байсан үүнд Чойбалсан өвгөнийг орлон түүний морин тэргээр Бороо гол дахь орос хятадын худалдаачны юмыг Хүүхдийн овоон дээр авчирч буулгах ба тэндээс тэдний юмыг гэдрэг зөөж Бороо дээр хүргэх зэргээр явахаас гадна тэр эр эм хоёрын түлээ хоол зэргийг бэлтгэж өгөх үүнд тэр хоёр, Чойбалсанд үнэхээр хайртай болж нэг сайн хүүтэй болов гэж ихэд баясна.

	Тэнд хэдэн сар болж нэг өдөр Чойбалсан Бороогоос юм ачаад гэртээ иртэл гадна нь нэг тэмээ, хоёр эмээлтэй морь уяатай байна. Гэртээ орвол Хуримтын өртөөний занги гэдэг жинстэй хар хүн хоймор суух ба бас ондоо нэг хүн түүний дараа сууна. Мөнөөх хоёр хөгшин маань их л гунихарсан мэт байтал тэрхүү занги Чойбалсанг үзээд “Өнөөх хүү чинь энэ үү?” гэж гэрийн эзнээс асуув. “Мөн “ гэж тэр дургүйгээр хэлнэ. Чойбалсан ямар ч учрыг гайхаж байтал занги хэлэв: “Энэ хүүг Нийслэл хүрээнд байгаа Цэцэн хан аймгийн суурин жасаанаас түргэн хүргэж ир гэж над бичиг тушаасан болно. За хүү бушуухан яв. Саатаж болохгүй” гэвэл Чойбалсан арга буюу тэдэнд хөтлөгдөн явах болжээ. Мөнөөх эр эм хоёр Чойбалсанг үнсэж “Хайран сайн хүүгээс зуурам салав. Бид хоёр ийм заяагүй амьтад шүү. Хүү минь сайн яваарай. Дараа ирж уулзаж байгаарай” гэж захиж нүдний нулимсыг унагаан уйлцгаана. Чойбалсан сэтгэлийг тайтгаруулах аятай үг хэлж “Сайн сууж байгаарай, дараа заавал ирж уулзана” гэж зайдан тэмээн дээр мордов. Гэтэл зангиас хамт ирсэн хүндээ хэлэх нь: “Энэ хүү оргож магадгүй сайн харгалзаж яваад Цэцэн хан аймгийн суурин жасаанд өг” гэж сэмхэн хэлэхийг Чойбалсан сонсож “Одоо би хүргэгдэхээр болж байгаа хүн байна” гэж сая сэхээрэв. Би хийсэн хэрэг байхгүй байтал яагаад ингэж хүргэгдэх болов гэж эргэлдэн бодовч үйлдсэн хэрэг үгүй тул айх юмгүй гэдэг эрс зориг төрж инээмсэглэн зайдан тэмээг унаж явав. Нааш явсаар Толгойтын давааны ард нэг айлд ирж унтав. Чойбалсан огт ажиггүй залуу хүний нойроор үхширтэл унтжээ.Үүр цаймагц нойр ханаж босож бусдын хамт цай уухад өнөөх хүргэж яваа хүнийг харвал их л ядарсан байдалтай нойрмоглон эвшээлгэж сууна. Чойбалсанг оргох магадгүй гэж сэргийлж шөнө унтсангүйг тааварлан мэдээд дотроо инээмсэглэнэ. Тэндээс хоёул явж, Цэцэн хан аймгийн Жасаанд хүрч ирэв. Мөн аймгийн Жасаанаас Чойбалсанг тусгай хүнээр Гадаад яаманд хүргүүлж хаалгын хүү гэдэг хаалга харгалзагч хүнд тушаан өгөв. Тэндээс нэгэн зарлага хүн түүнийг дагалдуулан Гадаад яамны байшинд оруулж мөн яамны дэс түшмэл Жамбаа тойнтой учруулав. Чойбалсан Жамбаа тойныг урьд үл таних бөгөөд одоо тэр хүнтэй уулзаж үзвэл тарган махлаг биетэй, бор улаан царайтай, хурц гурвалжин нүдтэй ба улаан торгон лам дээл, угалзан хошмогтой хантааз өмссөн ихэмсэг ярвагар хүн байна. Тэр угаас Сан бэйсийн хошууны хүн бөгөөд тус хошууны хүрээнд сууж төвд номд боловсорч гавж болсноос гадна, хэрүүлч, заргач нэртэй хүн учир Сан бэйсийн хошууны хятадтай заргалдсан хэргээр Их хүрээнд ирээд байтал монгол, нэгэнт хятадаас тусгаарлаж, манж хятадыг орон нутгаас хөөсөн тул түүний заргын хэрэг аяндаа завхарсан үүнд Жамбаа тойн автономийг босгох хэрэгт бага сага оролцож нэр олоод завшааныг тохиолдуулан Гадаад яаманд түшмэл болж суусан ажээ.

	Жамбаа тойн Чойбалсанг муухайгаар харж загнан хэлэв: “Чамайг Ялгуусны шанзав Осороос нэхэмжилж бичиг ирүүлсэн. Одоо аян талаар хүргүүлнэ. Эх Хорлоо чинь чамтай уулзахаар Хүрээнд ирээд чамайг эрж олсонгүй харьсан гэнэ билээ. Задарсан тархи хуухай” гэж зандран аашилж арай л банзны хишиг хүртээсэнгүй. Нэгэн зарлага хүнд тушаан өгч: “Үүнийг гэртээ аваачиж сайн харгалзаж бай. Битгий гадагш явуул, оргох магадгүй шүү. Нутгаас аянчин ирмэгц тэдэнд тушааж буцаана” гээд тэр хүний хамт гаргав. Энэ хүн Сан бэйсийн хошууны буурал Шагдар мэргэн гэгч бөгөөд Сан бэйс ноёны хашааг сахиж байжээ. Чойбалсан Шагдарынд очоод хэд хоног болоход гадагш явахыг ер санахгүй, ганцхан эх минь ирээд буцсан гэдгийг Жамбаа тойноос сонссон тул эхийн тухай санаашран суух болов.

	Бас Жамбаа тойны үгэнд суврагачин отгийн Чойбалсанг Ялгуусан хутагтын шанзаваас нэхдэг учир юу вэ гэж эргэлзэнэ. Хожим үүний учрыг сонсвол Ялгуусан хутагт гэдэг Сан бэйсийн хошууны нэгэн хувилгаан лам, Богдыг хаан болсноос хойш шар феодалын эрх хөгжсөнийг далимдуулан хээл өгч, тусгай тамгатай хутагт болоод хоёр суврагачин отгийг харъяат шавь болгон захирсан ажээ. Иймийн тул шанзав Осор, Жамбаа тойнтой сүлбэлдэж Чойбалсанг дуудаж буцаагаад, гар хөлийн үзүүрт хэрэглэх зарц болгох гэсэн явуулга байжээ. Чойбалсан энэ удаа түүний нарийн учрыг мэдэхгүй, гагцхүү эх Хорлоо хаагуур эрж байгаад хэдийд яаж буцсаныг мэдэхийг оролдоно. Чойбалсанг харгалзаж байгаа Шагдар томоотой сайн хүн тул Чойбалсанг огт хориглохгүй дураар гадуур явуулдаг болжээ. Чойбалсан явж эхийг сураглавал эхийг мэдэх хүн тохиолдохгүй байлаа. Нэгэн өдөр урьд жилийн өвөлжсөн чавганцын гэрт очтол тэр чавганц “Хүү минь сайн явав уу? Хайчаад ирэв? Эх чинь чамтай уулзахаар Хүрээнд ирээд буцсан гэнэ билээ” гэж хэлбэл Чойбалсан асуув: “Миний эх хаана хэдийд байж байгаад буцсан бол?” гэвэл чавганц хэлэв: “Амбан хааны хорооны зүүн захын хашаанд суух Бүдүүн хүүхэн гэгч айлд эх чинь бууж байгаад явсан гэнэ билээ” гэв.

	Чойбалсан явж тэр Бүдүүн хүүхэн гэгчийн хашааг сураглан эрж олоод орвол үнэхээр бор царайтай тарган бүдүүн хөгшин хүүхэн байна. Тэр хүүхэн цай өгч ямар хэргээр явааг асуувал Чойбалсан нэрээ хэлж эхээ сураглав. Тэр хүүхэн дуу алдан: “Аа хөөрхий Чойбалсан хүү гэгч чи юу? Эх чинь чамтай уулзахаар ирж, манай гэрт бууж нэлээд хоног эрж сурж ядаад уйлаад гунихарсаар нутагтаа буцав. Эх чинь чамайг над их захисан, бас гадаад яамны Жамбаа тойнд сонсгосон гэнэ билээ. Одоо бид таниилцав.

	Үүнээс хойш манай гэрт ирж хоол унд идэж байгаарай” гэв. Чойбалсан эхийн сургийг сонсоод баахан амсхийвч, эхтэйгээ уулзахыг улам мөрөөдөж заримдаа Шагдарынд унтах, заримдаа Бүдүүн хүүхнийд ирж хоол идэж унтах зэргээр харилцан явах болов.

	Энэ үед Чойбалсан 18 нас хүрч 1913 оны намар ойртож байв. Чойбалсан хэдийгээр нутагтаа харьж эхтэйгээ учрахыг маш хүсэх боловч, лам болж хийдэд суух буюу шанзав Осорын зарц болж дарлагдахаас болгоомжилж нутагт харихыг түдгэлзэхээр шийдэв. Гэрээс гарсаар дураар хэсэж нэлээд газар үзсэн ба элдэвт догь болсон боловч сурсан эрдэмгүй байна. Иймд эрдэм сурвал эцэстээ хэрэг болно гэж бодогдож гагцхүү эрдэм сурах аргыг сураглаж байтал сонсвол тэр үед Монгол засгийн газраас эхлэн орос монгол хэл бичиг заах тусгай сургуулийг консулын дэнж дээр байгуулж монгол хүүхдиийг сурагчаар авч байгаа гэнэ. Түүнээс ондоо сургууль огт үгүй гэдгийг сонсож тэр сургуульд орохоор шийдэж (мөн сургууль нь одоогийн орос хэвлэлиийн хорооны нэгэн байшинд нээгджээ) тэр сургуулийн газрыг сураглан нэгэн өдөр очоод багш Данчиновтой уулзав. Энэ Данчинов махлаг богино биетэй, бор царайтай, ширвээ хар сахалтай бөгөөд сахлыг бага ургамагц даруй засна. Түүний хар нүдний зөөлөн харцанд хэцүү болгоомжтой байдал бий. Орос монгол бичиг сайн мэднэ. Монгол дээл ба заримдаа европ хувцас өмсөнө. Хүүхдийг эрдэмд сургахдаа эелдэг, багшлах мэргэжилтэй хүн гэж хэлэлцдэг байжээ. Чойбалсан энэ багштай уулзаж сургуульд орох хүсэлтийг хэлбэл тэр багш хэлэв: “Чиний хүсэлт зөв сайн хэрэг. Сургуульд оруулж болно гэж санаж байна. Гэвч би дангаар мэдэхгүй, тус сургуулийн монгол захирал Санжмятав захирагч гэгч хүн Гадаад яаманд сууж байдаг. Түүнтэй уулз. Чамайг сургуульд авах тухай би Санжмятавт үүгээр хэлье” гэвэл Чойбалсан маш баярлаж Санжмятав захирагчтай уулзахаар очив. Энэхүү Санжмятав захирагч болбол Түшээт хан аймгийн Дайчин бэйсийн хошууны захирагч бөгөөд Гадаад яамны их эрхтэй түшмэл байжээ. Тэр сургуулийг Гадаад яам эрхэлдэг тул түшмэл Санжмятавыг захирал болгожээ. Захирагч Санжмятавтай Чойбалсан уулзаж өөрийн сургуульд орох хүслийг хэлбэл тэр Чойбалсангийн элдэв байдлыг асууж мэдээд энэхэн тэрхэн гэж хойш түлхсээр хоног өнгөрч сургуульд авахгүй мэт үг хэлэх шахаж байтал гэнэт нэг өдөр шууд сургуульд оруулах болжээ. Учир нь багш Данчиновоос хүчлэн тусалсны улмаас гэнэт авах болжээ. Ийнхүү 1913 оны намар цаг Монгол улсын ганцхан сургууль болох консулын дэнж дэх сургуульд Чойбалсан очиж оров.

	Чойбалсан анхдугаар удаа хичээл заалгахаар сургуулийн цэвэрхэн тасалгаанд орж очвол, арваад хүүхэд зэрэглэн, шар будагтай бяцхан сандалд сууж байлаа. Тэдний өмнө цаас тавьж ном бичих ширээ бэлтгэжээ. Шохойгоор бичих том хар модон самбар тасалгааны нэгэн буланд байна. Залуу багш Данчинов хар самбарын дэргэд зогсож, хичээлээ эхлэв. Чойбалсан тэр багшийн заавраар хүүхдийн дэргэдэх нэгэн сул сандал дээр сууж харандаа цаас барьж багшийн заасан үгийг дууриалган зурж эхлэв. Багш Данчинов шинэ сурагч Чойбалсангийн баруун гарт шинэ иштэй үзгийг бариулан өгч хэрхэн хэрэглэж бичих аргыг зааж өгөв. Энэ үзгийн ишийг үзэхэд энгийн будмал нарийхан мод боловч уг чанартаа Чойбалсанд эртний хүссэн эрх жаргалант амьдралыг олгох алтан түлхүүрийн иш байв. Ганц хүнд чөлөөт амьдралыг олгох алтан түлхүүр төдий бус Монголын түмэн ардад чөлөөтэй амьдралыг олгох алтан түлхүүрийн ишийг Чойбалсан баруун гартаа атгав.

	 


ДОЛОО

	 

	Консулын дэнж дэх сургуулийн сурагч тэр арваад хүүхдэд орос монгол хэл бичиг ба тоог зааж байна. Чойбалсан, тус сургуульд хожимдож ирсэн тул гагцхүү орос хэл бичгийг эхэлж заавал Чойбалсан ойлгох тогтоохдоо онц сайн тул удалгүй, орос цагаан толгойг бүрэн мэдэх болж, бас хэлийг төсөөлөх болсон үүнд одоо бусад хүүхдийн адил тооны хичээлийг нэмж заав. Чойбалсан, тооны дөрвөн аргыг даруй сурч бусад хүүхдээс дутахгүй болсон тул багш Данчинов түүнийг сэргэлэн хүү гэж магтаж дотночлон үзэх болов. Үүнд Чойбалсан урам орж аливаа хичээлийг их л идэвхтэйгээр сурч бусад хүүхдүүдээс онцгой сайн сурах болов. Гэтэл өнөөх Жамбаа тойн дахин явууллага хийж сургуулиас халж нутагт буцаахыг оролдоход Чойбалсан сонсож маш гашуудан багш Данчиновт ирж: “Би яавч сургуулиас гарахгүй” гэж удаа дараа учрыг гарган хэлж гуйхад Данчинов Гадаад яаманд зүйчлэн хэлж арай гэж нутагт буцаахыг зогсоов.

	Үүнд Чойбалсангийн сэтгэл наран гарах мэт баярлаж, багш Данчиновт үнэн зүрхнээс талархана. Сургуульд сурч оюунаа нээгдүүлэх гэдэг хүн болсны эрхэм завшаан мөн гэдгийг залуу Чойбалсан анхааран мэдэж, тийнхүү сургууль ба сурлагаас амь мэт салахгүйг хичээнэ. Түүнээс Чойбалсан нэгэн жил сургуулийн хичээлд чармайн суралцаж орос хэл бичигт нэлээд сайн болж, гагцхүү тоо бодлогын хичээлийг хараахан төгсөж чадаагүй байтал 1914 оны хавар болж ирэв. Сонсвол урьд жил Монголын нэлээд хүүхдийг Оросын Эрхүү хо-тод явуулан сургууль хийлгэж байгаа гэдгийг олж мэдээд багш Данчиновтой уулзаж Эрхүүгийн сургуульд шилжиж явахыг дахин давтан гуйвал Данчинов зөвшөөрч Гадаад яам ба монгол захирал Санжмятавтай зөвлөөд Чойбалсанг Эрхүүгийн сургуульд явуулахаар болов.

	Чойбалсан, Орос нутагт сургуульд явахаас өмнө эхтэйгээ уулзаж ирэхийг шийдээд сургуулийн захиргаагаар уламжлан улаа хэрэглэх зар бичиг авч Монголын анхны сургуулийн сурагч Чойбалсан албаны морь унаж зүүн зүг мордов. Хоёр жилийн урьд сар шахам явган явж ирсэн замаар одоо морь унан довтолж хэдхэн хоногийн дотор Хэрлэн мөрний хөвөөний өргөн тал нутагтаа хүрч ирэв. Гэртээ очвол хайрт эх нь хүүтэйгээ учрах гэж Их хүрээний зүг нэгэнт аялан явчихсан байжээ. Эх хүү хоёр харилцан уулзах гэж хоёул зүтгэсэн боловч харин урт замд санамсаргүй зөрсөн байжээ. Чойбалсан нутагтаа Ялгуусны шанзав Осорт мэдэгдэхгүйгээр сэргийлэн байж хоёр гурав хоноод эхтэйгээ уулзахыг яарч нийслэл хүрээг зорьж буцан мордов. Нийслэл хүрээнд ирж Бүдүүн хүүхний зэргийн таних айлуудаар орвол эх нь хүү Чойбалсангийн нутагт буцсаныг сонсож хүрээнд ирсэн даруй гэдрэг буцаж явсан гэдгийг сонсож их л гашуудав. Одоо дахин харьж ирье гэтэл нэгд, улаа олоход төвөгтэй ба хоёрт, сур-гуульд явах хугацаа тулгамдсан тул дараа жил эхтэйгээ очиж уулзахаар шийдэж 1914 оны хавар Эрхүү хотод хүрч очвол урьд очсон монгол сурагчдыг сайн танихгүйн дээр сургуулийн завсарлалт нэгэнт болсон тул сур-гуулийн газар очсонгүй. Багш Данчиновыг дагаж Эрхүү хотоос хойш зүүн гар Бөхөд гэдэг газар байгаа түүний ар гэрт очиж газар үзэж, юм сонирхож, тэдний хадланг хадалцах зэргээр ажилд туслалцаж байгаад намар болмогц Эрхүү хотод ирж зорьсон сургуульдаа оров.

	Энэ сургууль болбол Эрхүү хотын дундуур гарсан их гудамжны зүүн үзүүрт Эрхүүд голын өмнө эрэг дээр оршино. Эрхүүд гол тус хотын дэргэд Ангар мөрөнд нийлнэ. Ийм хурдан урсгалтай их мөрний хөвөөн дээр байгуулсан гоёмсог сайхан хотыг үзэж Чойбалсан ихэд сонирхон явна. Эрхүүгийн нэгэн дунд сургуульд Монголын тэр арваад хүүхэд суралцана. Эндхийн сургуулийн байдал, нийслэл хүрээний консулын дэнж дэх сургуулийн байдлаас гойд цэвэр үзэмжтэй ажээ. Хүүхдийн суух ширээ сандал дүрсийн талаар адилавтар боловч үлэмж урлаг цэвэр байна.

	Хичээл заах багш нь хоёр эрэгтэй, нэг эмэгтэй, гурван орос багш байна. Өдөр бүр тав зургаан цаг орос хэл бичиг, тоо, дэлхийн байдал оросын түүх, бас өөр мэргэжлийн хичээлүүдийг энд хамтатгаж ээлж дараагаар заана. Чойбалсан шинэ очсон хүн тул анхандаа сандарсан боловч билэг ба оролдлого төгс тул түргэнээр бусад нөхдөө гүйцэж чадав. 

	Багш нар нь ногдсон хичээлээ заах бөгөөд шинэ сурагч Чойбалсанг сайн сургаж хүмүүжүүлэхийг оролдоно. Эрдмийн хичээл нь үзэх тутам сонирхолтой болно. Хичээлээс өөр юмыг бодох завдал төдий л үгүй болж өдөр шөнө түргэнээр ээлжлэн өнгөрнө. Гэвч хайрт эхээ мартахгүй үргэлж дурсана. Эхээ санах бүр эрт өдрийн өгсөн тавтын цаасыг өнөө хүртэл хадгалан явж хааяа задлан үзэж сэтгэлиийг тайтгаруулна. Тийнхүү нэг өвлийн турш хичээл заалгаад орос хэл бичгийг онц сурч, тоо бодлого, дэлхийн байдал, Оросын түүх зэрэг хичээлийг сайн суралцаж байтал 1916 оны хавар болж сургуулийн завсарлах цаг ирэв. 

	Чойбалсан Нийслэл хүрээнээ буцаж ирээд сургуулийн завсарлалтаар ирсэн хүүхдийг нутагт нь түр буцаах болмогц Гадаад яамнаас өртөө улаа хэрэглэх бичиг авч мөн л эхтэйгээ уулзах гэж зүүн зүг хоёрдугаар удаа мордов. Өртөөгөөр довтлон давхиж гэрийн нутаглаж байгаа газар ойрхон очоод нэг хоньчин хүнтэй уулзаж өөрийн гэрийн чухам хаа байгааг ба эх Хорлоогийн мэндийг лавлан асуувал тэр хүн баахан түгдэрч байгаад “Танай гэр энэ харагдаж байна” гэж зааж өгөв. Гэртээ хүрч ирвэл ураг төрлүүд нь угтан золгоно. Гагцхүү эх нь байхгүй тул учрыг асуувал ах, эгч нар зовнилтой царай гаргаж хэлэв: “Эх Хорлоо чамайг ирэхээс арваад хоногийн өмнө бие барсан” гэжээ. “Ямар өвчнөөс бие барав?” гэвэл: “Тохиолдсон өвчин төдий л үгүй зүгээр шахам байгаад нэг өдөр хонь сааж байтал дотор муухай болов гэхэд төрсөн хүүхэн Наран толгойг түшвэл удалгүй нэгэнт амьсгал тасарсан байсан” гэцгээнэ. Чойбалсангийн итгэж хүсэж ирсэн баяртай санаа зовлонд дарагдаж гашуудан уйлав. “Янаг хайртай эх минь тэнэж явчихсан надтай хоёр удаа уулзахаар очоод тохиолдсонгүй нь гаслантай. Хүү болсон би эхийн ачийг санахгүй, ирж уулзахыг хойш тавьж явсаар ийм гашуудалд хүрэв” гэж гаслахад ах, эгч нар нь элдвийн ятгах үг хэлж тайтгаруулахыг оролдоно. Чойбалсан ийнхүү баахан гашуудаж байгаад эхийн ор дэр дээр хэд унтаж удалгүй Нийслэл хүрээнээ буцаж ирэв. 

	Тэндээс Эрхүүгийн сургуульд очиж уг хичээлээ үргэлжлүүлэн заалгаж, нэлээд боловсрол сурлагатайд тооцогдож байв. Хоёр жил тус сургуульд байхад нөгөө монгол сурагчидтай их л ижилдэж инээлдэн наадах ба уйтгарыг сэргээхийн тул элдвийг эрхгүй ярьдаг болжээ. 

	Энэ үед Монголын зүүн өмнө хязгаарт байлдаан болж монголчууд хоорондоо цусаа урсгалцаж байна гэдэг чимээ сонсдов. Чойбалсан зэргийн монгол сурагчид, яагаад ийнхүү монголчуудын хооронд байлдаан болдог юм гэж гайхаж байтал энэ байлдааны тухай монгол сонин бичигт хэвлэгдсэнийг олж үзсэн ба бусад хүнтэй энгийн ярьж учрыг сонсвол, анх халх монгол, хятадаас салж бүх монголчуудыг нэгтгэн тусгай улс байгуулахаар зарлал гаргасан даруй Өвөр монголын олон хошуу, цахар зэрэг газраас Монголын төрд багтахаа батлан мэдүүлсний дээр, Өвөр монголын Бавуужав гэгч өөрийн нутгаас хоёр зуу гаруй цэргийг дагуулж ирээд Монголын тусгаар тогтнох хэрэгт зүтгэж удаа дараа өмнө хязгаарт байлдаж дайсныг дарж гавъяа байгуулсан тул Монгол улсын засгийн газраас гүн зэргээр шагнажээ. Өвөр монголоос дагаар ирсэн цэргийг цөм Бавуужавт захируулж байсан тул сүүлдээ 2 мянга гаруй цэрэгтэй болж Монголын хамгийн итгэмжтэй нэгэн тулгуур мэт байтал 1914 оны үед байгуулсан Орос, Хятад, Монгол гурван этгээдийн гэрээгээр халх дөрвөд хэдхэн газрыг автономит гэдэг өөртөө эрхтэй газар болгож, бусад нэгдэх гэсэн монголчуудыг хэрэгсэхгүй болгосон үүнд Монгол засгийн газраас мөнөөхөн дагаар ирж зүтгэн яваа Бавуужав зэргийн Дотоод монголын түшмэл цэргүүдийг түлхэн буцаах гэвэл тэд нэгэнт Хятадтай дайсан бололцсон тул буцаж очих газаргүй, Монголд дагаар оръё гэвэл Монголын эрх баригчид хүлээсэнгүй. Зарим явахгүй гэсэн этгээдэд зуун цөлкөв цаас өгч аргадах айлгах зэргээр монгол нутгаас шаардаж гаргахыг оролдсонд Бавуужав ба түүний цэргүүд ихэд гомдон хорсож бүлэглэсэн дээрэмчин болоод ард олныг сүрдүүлэн Тамсагийн сүмийг дээрэмдэх зэрэг будлиан үүсгэхэд монгол засгийн газраас дайсан болгон үзэж тусгай цэргийг явуулан байлдуулсан гэдгийг сонсож мэдээд нэгэнт дагаар ирж гавъяа байгуулсан монголчуудыг гэдрэг хөөж гомдоох нь ямар жигшиилтэй хэрэг вэ гэж ярилцдаг байжээ. Гэтэл 1917 онд Бавуужавын цэргийг бүрмөсөн дарж сөнөөв гэдэг мэдээ сонсож Эрхүү дэх монгол сурагчид Бавуужав нарыг хөөрхийлж Монгол засгийн эрх баригчдыг буруушаан хэлэлцэх ба харгис лам, ноёдын хийж байгаа бузар хэрэг энэ гэж нөхөр Чойбалсан дотроо бухимдан уурсах болов.

	Бас тэр 1917 оны эхээр Орос оронд хувьсгал болж, хаангүй засаг тогтоосон гэдэг чимээ гарч байсан ба мөн жилийн эцэст Оросын их хувьсгалч Ленин багш, ажилчин тариачныг удирдаж пролетарийн их хувьсгалыг гаргаж Зөвлөлт засгийг тогтоосон тухай баярт чимээ нийтэд дуурсахад Эрхүүгийн Монгол сурагчид сонирхон сонсож байсан ба ялангуяа нөхөр Чойбалсан, хүн бүр тэгш эрхтэй хүн бүр сайхан амьдралтай бөгөөд зовсон зүдэрсэн хүнгүй ийм ёсыг тогтоох Лениний сурталыг анх сонсож ихэд баярлан найдвартайгаар чагнаж байх болов. Эрхүү хот тэр хэрд цагааны гарт байсан боловч хувьсгалын нөлөө эрхгүй тусаж ил далдаар хувьсгалын утгатай зарлал гудамжинд наах болсон ба улс төрийн хүнд хэрэгтнийг суллах зэргийн өөрчлөлт гарч байв. Энэ хувьсгалын нөлөө, эрх чөлөөний сацрал эрх биш монгол газар хүрэлцэн очих болов уу гэж тэдний сурагчид найдаж байтал 1918 онд Эрхүүгийн монгол сурагчдыг татахаар Монгол засгийн газраас тушаал иржээ. Учир нь орос газар байгаа сурагчдад улаантны нөлөө халдах магадгүй гэж монголын харгис лам ноёд болгоомжилсон ажээ. Монгол сурагчид нэлээд боловсролыг олж төгсөж шалгагдах хугацаа нэг жилээс хэтрэхгүй болж байтал ийнхүү гэнэт татах болсонд бүгдээр гуниглан гомдоцгоож байх ба ялангуяа нөхөр Чойбалсан, монголын эрхийг барьсан харгис лам, ноёдын хийж байгаа хэрэг гэж хорсож занах болов. Чойбалсан нар тэндээс аргагүй нутагт буцаж Нийслэл хүрээнд татагдан ирж үзвэл монголын автономит засаг доройтож, шар хар феодалууд дотоод хэргээ явуулан чадахгүй гагцхүү эрх ашгийн төлөө тэмцэлдэн, аймаг шавь гэж мөргөлдөн эвдэрч, ард түмнийг зовоон мөлжих явдал хэтэрхий нэмэгджээ. Үүнийг Чойбалсан үзэж санаанд тун ч тохирохгүй тул жигших болов.

	Чойбалсан хүрээнд ирмэгц амьдралын зөв замыг зааж өгсөн ачит багш Данчиновтой уулзаж үзсэн хичээл зэргээ ярьж сэтгэлээ сэргээснээс гадна, Данчиновын гэрт үргэлж ирж очиж явна. Чойбалсан эхийн гараас гараад Нийслэл хүрээнд ирж байтал багш Данчинов элэгсэгээр элбэрч түүнийг сургуульд оруулж зөв замаар удирдсан байна. Хэрэв консулын дэнжийн сургуульд Данчинов тусалж оруулаагүй бол монгол захирал ногоон Санжмятав хэрхэвч оруулахгүйгээр үл барам харин мөнөө гайхал Жамбаа тойн, Ялгуусны шанзав Осор нартай сүлбэлдэн буцааж шар харгисын гэрт түлхэн оруулах нь магад билээ.Чойбалсанг тэрхүү сургуульд суралцаж байтал Жамбаа тойноос хүчилж сургуулиас халуулж нутагт буцаах гэхэд хэрэв Данчинов арга хэрэглэж Чойбалсангийн саналыг дагуулан үлдээсэнгүй бол Санжмятав, Жамбаа тойн нарын явууллага биелж Чойбалсангийн ариун замыг алдуулан, бас шар харгисын гарт оруулахад хүрэх байсан билээ. Эрхүүгийн сургуульд мөн Данчинов хүчлэн тусалж явуулжээ. Эрхүүгийн сургуульд Гадаад яаманд алба хааж байсан буюу ийм тийм зайсан түшмэд ба баялаг этгээдийн хүүхэд явдаг байсан тул хэрэв Данчинов туслаагүй бол ядуугаар амьдарч яваа Чойбалсан яахин тэр сургуульд явж чадна. Иймийн тул Чойбалсангийн сургуульд орж оюунаа нээж эцэстээ хувьсгалч болох нөхцлийг бүрдүүлэхэд буриад багш Данчиновын элбэрэл тусламж ихэд холбогдсон байна. Гэтэл Чойбалсан нэг өдөр сонсвол багш Данчинов оросын цагаантны консулын яаманд алба хааж байсан буриад Абдеевын эхнэртэй гудамжинд энгийн үг ярьж байтал буриад Абдеев харж эхнэрээ хардсан нэрээр шалтгаан хийж Данчиновыг буудан алжээ. Данчиновыг алсан хэрэг Абдеевт ямар ч холбогдолгүйгээр өнгөрсөн билээ. Үүний учрыг хожим сонсвол хувьсгалч үзэлтэй Данчиновыг цагааны буриад Абдеевт зориуд даалгаж алуулсан хэрэг байжээ. Хайрт багш Данчиновыг алагдсанд Чойбалсан ихэд гашуудаж, түүнийг хорлосон Абдеев ба Абдеевыг өмгөөлж байгаа цагааны этгээдийг жигшин үзэх болов. Одоо залуу хүү Чойбалсан, урьдын адил гудамжны олон хүн ба эрээн эдийг сонирхож явдаг гэнэн хүү биш, харин олны аж амьдрал ба засгийн явууллагыг шүүмжлэн бодож, сайн замыг эрэгч идэр эр болов. Монгол газар харах бүр зүйгүй хэрэг үзэгдэж, явах бүр харгис байдал тохиолдоно. Энэ бүхнийг арилгах аргыг бодож нэгэнтээгүүр алс баруун хойд зүгээс сайн чимээг сурвалжлан чагнана. Нөгөөтэйгүүр сэтгэлийн үгийг ярих сайн нөхдийг монгол газраас олохыг оролдоно. 

	 

	Үүнийг бичихэд зохиолч Навааннамжил, Цэдэнжав нарын материалыг ашиглав.

	1942

	 


ЦЭНДИЙН ДАМДИНСҮРЭН “БҮРЭН ЗОХИОЛ” (1998) номын ОРШИЛ

	 

	Монголын соёлын хөгжлийн түүхэнд гарамгай үүрэг гүйцэтгэсэн хүний нэг нь Цэндийн Дамдинсүрэн юм.  Монголын шинэ үеийн уран зохиолыг үүсгэн байгуулагчдын нэг, дорно дахины соёлыг судлагч нэрт эрдэмтэн, сайн орчуулагч, нийгэм улс төрийн зүтгэлтэн Ц.  Дамдинсүрэнгийн бичиж туурвисан бүтээлийн өв сан арвин юм. 

	Ц.  Дамдинсүрэнгийн зохиолууд нь 1944 онд “Түүвэр зохиол”, 1956 онд “Түүвэр зохиол”, 1958 онд “Избранное”, 1966 онд “Хачин хурим”, 1969 онд “Түүвэр зохиол” нэртэйгээр удаа дараа хэвлэгдэж уншигчдын хүртээл болсон билээ.  1969 онд хэвлэгдсэн “Түүвэр зохиол”-д 63 шүлэг, 24 яруу найргийн орчуулга, 25 өгүүллэг найруулал, 3 тууж, 19 тэмдэглэл нийтлэл орсон юм.  Уг түүвэр “Ц.  Дамдинсүрэнгийн амьдрал уран бүтээл” товч удиртгал, нийтлүүлсэн уран зохиолын ном зүйтэйгээрээ өмнөх түүврээс онцлог болсон байна.  

	Ц.  Дамдинсүрэнгийн мэндэлсний 90 жилийн ойд зориулсан энэхүү “Бүрэн зохиол” хэвлэлд зохиолчийн намтрын талаар урьд өмнө зөрөөтэй бичигдсэн зүйлсийн учрыг гаргаж, удмынх нь холбооны зураглалыг оруулж, уран бүтээлийнх нь өв уламжлалын онцлогийг тодруулсны дээр нийтлүүлсэн зохиолынх нь ном зүйг дэлгэрүүлэн багтаасан болно.  Мөн зохиолчийн архивын сан хөмрөгт хадгалагдаж байгаа гар бичмэл, цохимолоос шүүрдэж нилээд шүлэг зохиолыг шинээр уншигчдад толилуулж байгаагийн дотор “Шарай голын гурван хаан” жүжгийн дуулал, Д.  Нацагдоржийн “Учиртай гурван толгой” зохиолоор бичсэн дуурийн цомнол, “Лус савдаг, чөтгөр шулмастай учирсан хүмүүсийн яриа” зэргийг нэрлэж болно.  

	Бүрэн зохиолд 80-аад шүлэг, 30 өгүүллэг найруулал, 1 дуурийн цомнол, 4 тууж, 6 хууч яриа, 20-иод тэмдэглэл, нийтлэлийг оруулснаараа энэ нь 1920-иод оны сүүлчээс 1980-иад оны дунд үе хүртэл 60-аад жилийн дотор Ц.  Дамдинсүрэнгийн бүтээн тууривсан уран зохиолыг төлөөлөх боломжтой юм.  Энэхүү хэвлэл нь Ц.  Дамдинсүрэнгийн намтар, бүтээлийг уншиж судлах, цэгцтэй ойлгохыг хүссэн хэн бүхэнд тус нэмэр болно гэдэгт найдаж байна.  Бүрэн зохиолыг цаашид дугаар нэмж үргэлжлүүлэн хэвлэх боломж байгааг дашрамд өгүүлсүгэй.  

	 

	Д.  Цэдэв

ЦЭНДИЙН ДАМДИНСҮРЭН “БҮРЭН ЗОХИОЛ” Дэд боть (1998) номын хэвлэн нийтлэлийн мэдээлэл

	 

	Удиртгал, тайлбар сэлт, ном зүй үйлдэж хэвлэлд бэлтгэсэн Д.  ЦЭДЭВ

	 

	Компьютерт эхийг бэлтгэсэн: А.  ГАНБААТАР, Ө.  БЯМБАЖАРГАЛ, Р.  ОЮУН

	Макет хийсэн Ө.  БЯМБАЖАРГАЛ

	Хавтасны дизайныг П.  ДАВАА-ОЧИР бэлтгэв. 

	 

	Интерпресс хэвлэлийн газар. 

	Хэвлэлийн газрын ерөнхий редактор М.  Баттөгс

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

